
	Хөвч ногоорч, хөхөө донгодсон хангай нутгийн дэлгэр сайхан цаг. 

	 Сэлэнгэ мөрний эрэг хөвөөг эмжин ногоорох өтгөн төгөл, найлзуур, дэл жирээ, цацган цагаан навчсаа дэлгэн нахиалах өрөл, мойлны моносны мөчир нахиа, бут сөөгийн нэгээс нөгөөд дамжин жигүүрээ цуцтал «жийв жийв» гэж жиргэн наадах шувуухайнуудын шулганалдах дуун яасан чимэгтэй вэ?

	Шувуудын энэхүү шулганалдахыг сонсож, жиргэх жиргээг чагнаж нар, агаар, усаар биеэ чийрэгжүүлэн тоглох гэгч хүүхэд багачуудад юутай ч зүйрлэшгүй сайхан аж. 

	Их мөрөнд үндэсний үер бууж, ус булингартан хөөсөрч давалгаалах бөгөөд түүний нэгэн элсэрхэг тохойн нарийвтар гүнзгий цутгаланд үе тэнгийн бага насны хэдэн хүүхэд салааны урсгалыг сөрж уруудан, хөндлөн гулд сэлж уралдан шумбан наадах бөлгөө. 

	Зарим нь хамраа чимхэж байгаад усанд шумбахад нөгөө нь өндөр эргээс үсрэн орсноо шомбойсхийн цухуйж, хурдан хурдан сэлэхэд бусад нь хоёр гараа даллан чөлөөтэй хаяж хөвөх бөгөөд хажуу дахь нь усны мандал дээр гэдрэгээ харан гар хөлөө хөдөлгөж, урнаар сэлж, хөвөн тоглоцгооно. 

	Тэд шумбах, хурдан сэлэх зэргээр бие биеэсээ өрсөлдөж байвч хэн түрүүлж, хэн сүүлдсэн нь тодорхойгүй, багаас шумбаж, сэлж наадсаар ирсэн нь одоо үзвээс загас жараахай мэт. 

	Харин Ням-Осор гэгч шалмагар цагаан хүү усанд шумбан наадах нөхдийгөө харж хорхойтовч чаддаггүйдээ баахан гонсойж хөлөө усанд дүрчхээд биеэ усаар шүршиж зогсоход Золбоо түүнийг ус руу хөтөлж оров. Түүний бүсэлхийгээр ус татмагц «тий, тий» гэж чичирч гараас нь чангаана. 

	— За одоо надаас бариад дэлбээл! гэхэд Ням-Осор Золбоогийн хоёр гараас барьж усанд хэвтээд хөлөөр ус цохиж дэлбээлж эхлэв. Золбоо найзыгаа ус сөргөөж нэлээд явуулснаа: 

	— За одоо чи намайг тавиад хоёр гараараа газар хайранд тулж дэлбэлээд яв. Би чамайг дагаад явна гэв. Найз нь түүний хэлснээр хайрганд хоёр гараа тулж нэлээд явавч зарим үед гар нь тулж хүрэхээ байхаар ус залгин хахаж цацаж, ухасхийн босож ирнэ. 

	— За одоо гараа тулахгүй биеэ хөнгөн авч сэл, хэрэв живж ус залгимаар бол хөл дээрээ босох буюу гараа хурдан тулж авдаг юм шүү. Намайг дагаад! гэж усны нимгэн гүехнийг дагуулж сургуулилав. 

	Ням-Осор сэлэх дасгал чадан ядан хийсээр байлаа. 

	— Хөвж болох нь уу?

	— Болох л юм шиг байна. Гэхдээ живээд ер болохгүй юм. 

	— Тэгвэл байна шүү. Одоо өөр дасгал хийнэ ээ гээд уснаас гүйн гарч богинохон бүдүүн урь мод авчраад Ням-Осорыгоо дахин ус руу хөтлөн орж улаан сугаар татмагц өнөөх модоо эрүүн доор нь дэрлүүлээд хоёр гараар нь сэлүүлж, хөлөөр дэлбээлүүлэн цохиулж дасгасаар байлаа. 

	Хүүхдүүд уснаас гүйн гарч эргийн алтан элсэн дээр хэвтэн хөрвөөж, ус руу дахин падхийтэл үсрэн орно. Нар, салхи, эрүүл агаарт борлож борогшсон тэдний чийрэг булчин, чилгэр бие хүрэл цутгамал мэт ажгуу. 

	Нарлаж байсан жаалууд хэдгэнэд хатгуулсан мэт год шод үсэрч, эргийг өгсөж бужигналдан гүйлдсээр өтгөн бургас руу шурган далд оров. 

	Тэд мөдхөн хэдэн тугал бяруу элбэн хөөж, элдэн авчраад ус уруу хөөж оруулан зүтгүүлж Золбоо Цовоо хоёр нэг нэг бяруу сүүлдэж хөл алдуулан гаталлаа. Бусад нь мөн л тугал сүүлдэж орсоор байлаа. 

	Энэ үед бургасан дотроос том далбигар бүрх малгайтай, ханцуйгаа сугалдаргалсан нэгэн хүн гарч ирсэн нь нутгийн хашир өвгөдийн нэг Өлзий гуай ажээ. Тэр хүүхдүүдэд хандаж:

	— Та нар яасан задарсан моншинууд вэ! Та нарыг хэн хүний тугал бяруу усаар шахаж наад! гэв. Тэгж байж өөрсдөө усанд үхэж эсвэл хүний тугал бяруу албал яана гэж их л ширүүн зэмлэсэнд тэд өвгөнөөс баахан ширвээдэж:

	— Ах аа, бидний буруу. Бид зүгээр л... гэж гэмших аясаар зөөлөн хариулсан авч өвгөн тэдэн рүү эргэн эргэн харсаар шогшиж оджээ. 

	Сэлэнгэ мөрний хөвөө, тэнүүн тохойгоор цагаан гэрүүд бөмбийн цайрч, мал сүрэг багшран, тэртээх өндөр уулын бэл хормойд цоо шинэхэн суурины байшин барилга зуны наранд шил толио гялбуулж, тодоос тод цайран харагдах ажээ. 

	Мөн л өнөө жаалууд өдөр бүр усны хөвөөн дээр ирж халуун, торгон элсэн дээр хөлбөрч байснаа ус руу палхийтэл үсрэн орж сэрүү татуулан хэд шумбаад эргэж гарч ирнэ. Бас бие бие дээрээ торгон элс овоолж дээрээс нь хувингаар ус асгаж наадна. 

	Махлаг тарган биетэй, онигордуу сэргэлэн нүдтэй Золбоо нөхдөдөө хандаж:

	— Найз нар аа, энэ зуныхаа амралтыг хэрхэн яаж өнгөрүүлэхээ ярилцацгаах уу? гэхэд Цовоо гэгч өндөр нарийхан биетэй туранхай жаал:

	— Тэгье тэгье. Хуучин ярилцаж байснаараа тохиролцох уу? Өлзий гуайнх удахгүй гүүгээ барина гэсэн. Тэгэхээр биднийг очоорой гэж урьсан шүү. 

	— Өлзий гэж ямар өвгөн билээ?

	— Яагаа вэ, эртүүд биднийг тугал бяруугаар оролдлоо гэж зэмлэдэг өвгөн. 

	— Мөн мөн, тэр өвгөн үү? За тэгээд цааш нь:

	— Энэ хэдүүлээ хамтарч Өлзий гуайг дагалдан даага сургацгаая. Тэгэх үү? гэхэд

	— Тэгье тэгье. Нэг үгээр хэлбэл Өлзий гуайгаа халамжлан хүмүүжүүлэгч болгоё гэж гараа өргөн хашхиралдацгаав. Харин өнөө хотоос ирсэн Ням-Осор:

	— Би яана аа, даага сургах нь битгий хэл морь унаж чадахгүй хүн чинь гэв. Тэгэхэд нь Золбоо:

	— Зоволтгүй ээ хө. Унаж ч сурна, сургадаг ч болно. Усанд сэлж сурч байгаа шигээ... гэжээ. Тэгээд тэдний санаа сэтгэл нийлж яв цав тохирсон юм байжээ. 

	Дөлгөөн урсгалт Сэлэнгэ мөрний уудам тэнүүн хөвөөгөөр адуу мал дэлхэн бэлчиж, «Дэлхий дэлэгнэж, дэлэнт дээшилнэ» гэгчээр тун сайхан зуншлагатай байлаа. Түүний хөвөөн дэх сэргэлэн дэнж дээр саахалтын зайтай том жижиг хоёр цагаан гэрийн хаяа шуулттай, үүд нь онгорхой бөгөөд баруун талын том цагаан гэр Өлзий өвгөний хүргэн адуучин Мэндийнх, зүүн талын жижиг шиг гэр өвгөнийх ажээ. 

	Гэрийн баруун урд адууны хашаа, өмнө талд нь нэлээд зайтай унаганы зэл сунайжээ. Саявтархан хурааж хашаад байгаа унагатай адуу хашаанд хөлхөлдөж, бие биеэ хазаж өшиглөн тангаралцана. Сувай байдас, дааганууд захалж ялаархан годгононо. 

	Залуудаа сайхан эр яваа болов уу гэмээр тэг дөрвөлжлөн чээжтэй тэвхгэр намхан биетэй, хөнхөр духтай өвгөн унаганы ногт багсайтал тохойвчлон гэрээс гарч адуу руу палбилзан очсоноо унага дэлдэн шүүрч, цавьдан авч ногтлоод биеэрээ түрэн аваачиж зэллэхдээ духан дээгүүрээ дааварлах хөлсийг том цагаан ямбуу алчуураар шудран арчина. 

	Өлзийн хүргэн адуучин Мэнд савирч зугтсан гүү адууг хашаанд хөөж оруулан, морио уяад ирснээ:

	— Махалсан унага яггүй байгаа биз? гэхэд өвгөн:

	— Би ч дийлдэж, дор нь орчих гээд байна шүү гэв. 

	Мэнд ханцуйгаа сугалдаргалж махалсан унагыг дэлдэн авч, шудран аваачиж зэллэх нь эрэмгий ажээ. 

	Энэ үеэс хэдэн залуус ирж унага уялцан бүр ч хөгжөөн нэмэгдэв. Мэндийн хүүхэн Цогзолмаа хашсан адууны хашааны үүдэнд уурга барин зогсож адууг эргэцээн тогтоох бөгөөд Өлзийн авгай Бадам гуай ногтны уяа гогцоо бөхлөн оёж сууна. 

	Эмнэг унаганууд зэлээ тасдах шахам цовхорч зарим нь тэрийн унаж, зарим нь ногт зэл хоёрын бөхийг шалгах гэсэн шиг дөрвөн хөлөөрөө цахдаж чарлан гэдрэг сууна. 

	Өвгөн уясан унага руугаа сэтгэл ханамжтай нь аргагүй хараад:

	— Сайн тонгоч. Сайн тонгоч. Зэл ногт хоёр чинь та нарыг тогтоохтойгоо вий гээд завилан сууж тамхиа нэрэв. 

	Өвгөний дэргэд адуучид тойрон сууцгаажээ. Энэ үед Золбоо тэргүүтэй өнөө жаалууд Өлзийнхийг чиглэн ирж явна. 

	Өвгөн хүүхдүүд рүү саравчлан болгоосноо:

	— Дамшгуудын ирж явааг хараач, ёстой л шувуухай нас даа гэснээ:

	— Мэнд ээ! Та нар тэднийг хараач! Даага сургана гээд байгаа юм аа гэхэд:

	— Эд нар ч яриа юу байх вэ дээ. Сайн адуучин ч төрнө дөө гэж өгүүлжээ. 

	— Намайг бүр шалгаагаад байгаа юм шүү. Олон даага сургах, бас тэгээд зунжингаа хадланд явна гэсэн юм гэхэд Мэнд том цагаан шүдээ яралзуулан инээмсэглэж:

	— Аав аа. Эд нарт нэг нэг даага барьж өгөх юмсан гэхэд Өлзийн гэргий Бадам гуай тосон авч:

	— Хөгшин залуу хоёр, хүний хүүхэд битгий уруу татаад бай! Чадах ч юм билүү, үгүй ч юм билүү. Өөрсдөө л тэгье гэхгүй бол хүний балчир хүүхдүүдийг албадаад юу хийнэ гэж цааргалжээ. 

	— Бид мэдэж байна наана чинь. Одоогийн хүүхдүүд чи бидний багынхтай адил юм уу? гэхэд:

	— Чи миний багыг мэдэх юм уу?

	— Мэдэлгүй яах вэ дээ. Хонь дагаж хормойгоо... 

	— Хош хар монш, чи өөрөө ямар явсан бэ?

	— Би чинь хурдан хүлгийн зоон дээр салхи татуулж улаа бутарсан хүү л явлаа шүү гэхэд тэнд байсан хүмүүс бүгд хөхрөлдөцгөөв. 

	Жижиг гэрийнхээ сүүдэрт Өлзий өвгөн суугаад хазаар ногт зангидангаа хүүхдүүдэд зааварлаж сууна. Өвгөн өгүүлрүүн:

	— Хазаарт дөрвөн алд шахам сур орно. Тэгээд толгой, жолоо, цулбуур гэсэн үндсэн гурван хэсгээс бүрддэг юм. Дотор нь задалбал амгай, зуузай, шил, сагалдарга гэж хуваагддаг юм даа, хүүхээд. Бас дан суран хазаарыг номхон моринд, давхар суран хазаарыг догшин моринд зориулж хийдэг юм. 

	Хазаарын зуузай сагалдаргад дөрвөн гол зангилгаа байдаг юм гээд өвгөн сураа дээш өргөн барьж тэдэн рүү хандаж:

	— Дан суран хазаар зангидахад сурынхаа богино үзүүрийг зуузайн гогцоонд сүвлэж, тугалцаглан уядаг юм гэх зэргээр ярьж тэдний сонирхлыг өрнүүлэв. 

	Хазаар зангидаж сурсан хүн бас ногт зангидаж сурах амархан. Ногтонд мөн л дөрвөн алд хэр сур элбэг хүрдэг юм гээд ногт яаж зангиддагийг давтан үзүүлээд эр хүн мориндоо хайртай байдагчлан бас мориныхоо хазаар ногт чөдөрт хайр гамтай ханддаг, түүнийгээ хүний царай харахгүй өөрсдөө хийж чаддаг байх нь нэг эрдэм юм шүү гэж сургажээ. 

	Адуучин Мэнд өглөөний нарыг сөрөн, урт уурга суналзуулан адуугаа хөөж явахад адуучны уургын үзүүрт өглөөний нар өлгөгдөж яваа юм шиг туяарч эрийн золбоо хийморь улам ч тодрох ажээ. 

	Өлзий гуай адууны хөлийн чимээгээр гэрээс гарч адуу хашилцаж, унага барьж уянгаа тэртээгээс хоёр дахь өдрөө тэднийхэн рүү ирж яваа өнөө жаалуудыг бас хараад: 

	— Өө харав уу, Мэнд ээ. Өнөө гайхал шувуухайнууд бас л жиргээд ирлээ гэснээ:

	— Ёстой л шувуухайнууд даа. Өд сөдөө ургаж гүйцэхээр үүрээ орхиод өөр өөрсдийнхөө замаар жиргэнэ дээ. Еэ зуу насал гэж гэм! гэж өвгөн шүүрс алдаад:

	— Мэнд ээ, эдэнд нэг нэг даага өлгөөд өгч үзээрэй гэхэд хүргэн нь уриалганаар:

	— За за, тэгье гэжээ. 

	Хүүхдүүд бүгд даага унажээ. Тэдний унасан дааганууд бухах нь бухаж, тонгочих нь тонгочиж, шудран давхиж байлаа. Золбоогийн унасан хар даага урд хоёр хөлийнхөө завсраар хошуугаа оруулж байдаг чадлаараа чарлан бухаж байна. Цовоогийн хүрэн даага дороо огло огло харайгаад зогсчихоод байв. Хатанбаатарын цагаан бор даага мордонгуут үргэлжлэн бухсаар хандсан зүг рүүгээ хурдлан одоход Цэрэнгийн цавьдар адуу руугаа тэмүүлэн шуугив. 

	Даага бүхэн бухаж тонгочих нь тэдэнд нэн ч тааламжтай ажээ. Гагцхүү Ням-Осор л урт шилбүүрээр Цовоогийн даагыг ороолгож явлаа. Өвгөн өтгөн сүүлтэй хүрэн морь уначихсан хуйвтай уургаар хөвүүдийн даагыг шавхуурдан ороолгож хөөнө. 

	Зуны үдийн хурц наран зулай төөнөнө. Жаалуудын сургаж байгаа дааганууд уяан дээр амнаасаа хөөс сахруулан зогсох бөгөөд хөх түрүү, ялаа, нар, хүүхэд дөрөвт аргагүй ноёлуулжээ гэлтэй. 

	Харин тэдгээр хөвүүд өвгөний гэрийн хаяаны сүүдэрт суугаад айрагдаж бие биеэ шахаж хуруудацгааж байлаа. Ням-Осор хожигдсон тул айргаар шахуулж нөхөд нь наадан хөхөрцгөөнө. 

	Тэд Сэлэнгийн хөвөө өгсөөд даагаараа жирийлгэжээ. Хамгийн түрүүнд Цовоо, Золбоо... харин Ням-Осорыг өвгөн жижигхэн бор дааганд унуулаад хөтлөн давхиж явлаа. Даагачид даагаа усалцгааж, Золбоо, Цовоо нар дааганыхаа чээж эгэм өөд гараараа ус шүршинэ. Нөхөд нь бас дуурайж ус солонгоруулан цацахдаа эгэм омруунд нь шавааралдах хөх түрүүг шүршин онох ажээ. 

	Тэдэн дээр өвгөн, Ням-Осорын даагыг хөтөлж ирээд:

	— Даагаа халуунд ойр ойрхон усалдаг юм. Тэгэхдээ өдрийн халуунд хэрэггүй, харин өглөө оройн сэрүүнд услаарай. Та нар манай Нямааг харж байна уу? Эмнэг сургагч болж байгаа биз дээ? гэхэд нөхөд нь:

	— Манай Нямаа илжгэн саарал даагатай их шуугиулж байна гээч. Мөдхөн аварга болох нь гэж егөөджээ. 

	Тэд даагаараа зүтгүүлэн усан дотор бууж бүх биеийг нь усаар шүршиж байснаа өвгөнийх рүү жирийлгэн одов. 

	Хүүхдүүдийн эмнэг сургалт үргэлжилж байлаа. Анхны сургасан дааганууд хэд хоногт сайн зүгширсэн тул сэлгэн тавьж өнөөдөр дахин өөр эмнэгүүдийг барьж авчээ. 

	Цэрэнгийн сартай том хээр даага бусдаасаа илүү гал цахилгаан бадрах шиг догшрон тонгочиж байв. Тэр л түүний бухаанд тогтох аж. 

	Энэ үед түүн дээр өвөө давхин ирж нарийн шилбүүрээр даагыг нь тас шилбүүрдэхэд бухах нь улам гаарч хойд хөл дээрээ зогсоод цоройход Цэрэн тэсэж ядан ойчив. 

	Ням-Осор ч нөхрийнхөө ойчихыг харангуут хурдлан гүйж очиж босгов. Хазаартай даага адуу өөдөө чавхдан одоход өвгөн:

	— Зүгээр, зүгээр. Унасан хүүхэд уйлдаггүй юм гэхэд Цэрэн их л гэмшингүй духайн зогсохдоо:

	— Өвөө л уургаар учиргүй ороолгож хөөж байж унагачих юм гээд мэгшин уйлахад Ням-Осор найзынхаа гараас зөөлөн атгаж:

	— Толгой чинь өвдөж байна уу? гэж асуунгаа хувцасны нь шороог гүвж зогсов. Нөхөд нь даагаа булгиулсаар тал тал руу одоцгоов. 

	Харин Цэрэн, Ням-Осор хоёр гэдрэг эргэж өвгөнийд ирээд айраг бүлэнгээ ууж суулаа. Бадам гуай:

	— Яав, хүүгийн минь толгой хагараагүй биз? гэж барьж үзээд:

	— Зүгээр, зүгээр. Эр хүн тоодоггүй юм гэснээ:

	— Хурай, хурай! гээд толгойг нь илэхэд Цэрэн дуртай нь аргагүй инээмсэглэж байлаа. 

	— Цаад өвгөн чинь хүүхдүүдийн минь тархи толгойг эмнэгт хагалуулчих вий дээ, болгоомжтой л яваарай. Суугаад айргаа ууцгаа! гэж энхрийлэх аясаар өгүүлэв. 

	Даагандаа ноёлуулан түүртэж ядаж яваа хүүхдүүдийг албаар унагах гэж байгаа юм шиг тал тал тийш нь шилбүүрээр учир зүггүй ороолгож хөөгөөд байх юм. Энэ өвөө ер нь ямар хүн бэ? гэж Цэрэн айраг уунгаа тунгаан бодсоор суужээ. 

	Ногооны униар хөхөмдөглөж, хоосон зэрэглээ жирэлзэн мяралзсан зуны сэрүүхэн цэлмэг сайхан нэг өдөр морин тэргэнд майхан сэлтээ ачиж хөтөлсөн өвгөн Өлзийн араас амаа дөнгөж мэдэх төдий даагатангууд дагажээ. 

	Тэд нэгэн уулын тэнүүн аманд очиж майхнаа босгож буудаллав. Майхны дэргэдэх тэргэн дээр хүүхдийн тоогоор хүрз жоотуу байх бөгөөд түүнээс нэг нэгийг авч өвгөнийг дагалдан нэгэн шанд булгийн захад очиж бөөгнөрөн зогсоход өвгөн:

	— За хүүхдүүд минь, энд малын мөн ч сайхан бэлчээр байгаа юм даа. Ганц гэм нь усгүйдээд отрынхон ер хавирдаггүй юм. Арвин хадлан ургадаг газар даа. 

	Энэ хар нүдэн булаг ундарга арвинтай боловч энүүхэндээ л газар луу шургачихдаг юм. Тэгэхээр бид энэ булгийг нэлээд уртхан задгайлаад урсгачихвал бидний хэрэг бүтэх нь тэр. Өвөө нь задгайлж ухах сан л гэж бодоод явсан юм. Одоо л хүүхдүүдийнхээ хүчээр санаснаа гүйцээх нь шиг байна. Бид ингэж задгайлж чадвал хэдэн суурь мал зун намрын цагт усаар дутагдахгүй энэ сайхан бэлчээрийг ашиглах боломжтой юм. 

	— Хүүхээд, тэгэхлээр одоо отор нүүдлийн ид цаг болж байна. Хэдүүлээ «Хүн нэрээ, тогос өдөө» гэгчээр дор бүрнээ хичээж цөөхөн хоногт энэ бэлчээрийг устай болгоё. Тэгэх үү, хүүхэд?» гэхэд:

	— Тэгье, тэгье. Юухан байх вэ гэж дор бүрнээ шуугилджээ. Золбоо асуусан нь:

	— Өвөө, бид энэ ундаргаас нь эхэлж шуудуулах уу?

	— Тэгэлгүй яах вэ. Яг булгийн ундаргаас эхлэн гүн шуудуулж ухна. Шуудууг гүехэн ухвал ус нь гүйж өгөхгүй шүү. За тэгээд ундаргаас нь эхэлж гүн шуудуулсаар яваад тэр харагдаж байгаа улаан дарцаг хүртэл ухахад л сая болно. Ус нь ховордож гарвал ер нь нэлээд гүнзгий ухуулна гэж мэдээрэй. 

	— Ойлголоо, өвөө. Бид хоёр бригад болъё. Тэгэх үү, өвөө?

	— Тэг ээ тэг. Хүнээ, хүчийг нь тэнцүүлж хуваадаг юм шүү гэхэд Золбоо Цовоодоо хэлэв, 

	— Хоёулаа бригад толгойлъё. Чи эхлээд хүнээ ав гэхэд:

	— Цэрэн Боролзой хоёрыг гэв. Тэгэхээр Боролзой:

	— Би Цовоогийн бригадад орохгүй, харин Золбоогийнход... гэхэд Цовоо:

	— За аль ч бригад нь яадаг юм бэ. 

	— Харин тэгээд яах вэ дээ Золбоогийнход л орох гэсэн юм. 

	— Минийхэд яагаад байна вэ?

	— Яах вэ дээ дургүй л байна гэхээр Цовоо:

	— За тэгвэл, манай бригадад Боролзойн оронд хэн орох вэ?

	— Би оръё! гэж Ням-Осор гараа өргөв. 

	Ингээд Цовоо, Цэрэн, Ням-Осор нар, Золбоо, Хатанбаатар, Боролзой нарын хоёр бригад зохион байгуулагдаж бригад тус бүр өдрийн норм хэмжээт газраа хуваан авч тэмдэг хатгаад хүрз жоотуу хангинуулж, хөдөлмөр оргилж эхэлжээ. Тэд:

	«Улаан туг залуучууд хоёр ихэр юм

	Уралдаан ялалт хоёрын нөхөр юм» гэж цоглогоор аялцгааж байлаа. Өвгөн тэдэн рүү харж. 

	— Шувуухайнууд маань их л зоригтой орцгоолоо доо. «Өглөө хазаар, орой ташуур» гэгч болцгоох вий дээ гэж бодсоноо цайлган цагаан сэтгэлтэй ийм сайхан хүүхдүүддээ бид итгэхгүй бол өөр хэндээ ч итгэх вэ. Зөнөгийн байж байгааг гэж өөрөө өөрийгөө зэмлэн, мал бригадын даргад би хэдэн хүүхэд аваад Цагаан бургасны ам өөд ажилд явлаа шүү, хоол хүнсээр хангах, бас хүүхэд урамшуулах юм яаравчлан явуулаарай! гэж захиснаа нэхэн санав. 

	Тэдний жоотууны дуу лүг лүгхийн холоос сонсогдож, хүүхдүүдийн царай улаа бутран баяр баясгалантайгаар гэрэлтэх ажээ. Золбоо өгүүлрүүн:

	— Гуулингийн их талын усжуулагчид шиг ажиллацгаая! гэж нөхдөө зоригжуулах аясаар өгүүлэхэд:

	— Тэр чинь бол техникээр... Бид бол хүрз жоотуугаар гэж Боролзойн өгүүлэхэд Золбоо тосон авч:

	— Манай аж ахуй шинэ сэргэг байгуулагдаж... одоохондоо техник хүрэлцээгүй... энд хэдхэн алд газрыг хагалах гэж цаг алдаж явахаар талбайдаа ганц хоёр ч бол эргэж байсан нь дээр биз дээ. 

	— Тэр ч тийм нь тиймээ. Харин булаг шанд бузарлаж ухаж төнхөөд гэж өнөө лус савдаг нь хилэгнэх юм арай биш байгаа даа гэж Хатанбаатарыг хэлэхэд хүүхдүүд нэгэн зэрэг шуугилдаж:

	— Манай Хатанбаатар лусын хорлол болох нь л дээ, хөөрхий! гэж ам өрсөн дооглоцгоов. 

	— Яах вэ дээ, санаснаа л хэлж байна. Энэ булаг шандын чинь эхэнд нэг их хадаг яндар болсон улиас тэр байна шүү дээ. 

	— Хараагүй хэн байгаа юм бэ! Лус савдаг энэ тэр гэж өвөө огт л яриагүй дэг гэлцэхэд:

	— За, за. Тэр дэмий юмаар цагаа бараад юу хийнэ. Ажлаа л түргэлцгээе! гэж Цовоог адган өгүүлэхэд Боролзой:

	«Энэ Цовоо ер нь адгахаас өөргүй нөхөр шүү. Аягүй бол өнөөдрийн уралдааныг манайх авна гэж шар нь гозолзож байгаа даа. Тэгэх байх аа чи. Тэгтлээ ч удна вий. Ер нь хэтэрхий хэнхэг шүү» гэж бодов. 

	Эхний өдрийн уралдааны дүн гарах тун ойртсон тул бригадууд шамдсаар... Өвгөн тэдний ажлыг шалгаж зөвлөж явангуутаа түрүүлэх бригадыг бараг багцаалж байв. 

	Харин Цовоогийн бригадын ухсаныг үзэж налуу биш хэт эгцдүүлснийг хэд дахин засуулсан нь Цовоогийн шарыг улам гозолзуулжээ. Эднийхэн хурдан ахиулж, түрүүлэхийг шамдаж байлаа. 

	Энэ үед Хатанбаатарын бор даага унгалдаж байснаа ганцаараа давхин одож тэднийг сандралд оруулав. Өвгөн:

	— За яах вэ хүү минь, зоволтгүй. Адуундаа алзахгүй оччихно биз гэж хүүг тайвшруулжээ. Золбоо Хатанбаатарт хандаж:

	— Чи даагаа сайн бөхлөхгүй яасан юм бэ? гэхэд, 

	— Хөлөө холгочих болов уу гэж хайрлаад цулбуурыг нь чиргүүлээд тавьчихсан юм. Өрөвдөхөд өр өшиглөх гэгч боллоо гэв. Нөхөд нь Хатанбаатарыг:

	— Чам шиг сурын өөдөс цуглуулдаг, хямгач хүн бидэн дотор байхгүй шүү дээ. Сурын тасархай л харагдвал бүсэндээ хэзээний хавчуулаад явдаг атлаа бас чөдрөө хайрлаад малын хөлд нэг ч хийдэггүй шүү дээ. Тэгээд «Загасчны морь усгүй» гэгч болж байгаа нь тэр гэж зэмлэхэд хүү харин нөхдийнхөө зэмлэлд урвайж уцаарласан нь үгүй. 

	— Тэр ч ортой шүү. Амьтныг зовоож яах вэ. Ижлээ бараадаад хөл нь амар яваг гээд сул тавьчихсан юм гэхэд нөхөд нь:

	— Хохь чинь дээ. Уулын хормойд явгарч, өнөө «Уулын буга хараад унасан бух ч үгүй» болжээ гэдгийн үлгэр шив дээ гэж шуугилджээ. 

	Эхний өдрийн уралдаант ажил дуусаж хүүхдүүд булгийн шүд ташсан хүйтэн усаар нүүр гараа угааж хоол цайгаа хийж байтал мал бригадын дарга хууз сахалтай хижээлдүү эр ачааны машинтай шуугиулж иржээ. Тэд машин дээрээс усны том ган, бидонтой айраг сэлт буулгав. 

	Өвгөн дарга хоёр явж тэдний эхний өдрийн ухсан шуудууг шалгаж үзээд бригадуудыг байр эзлүүлжээ. Тэд Золбоогийнхныг нэгдүгээр байр эзэлснийг мэдээлж тэднийг хорин литр айраг, нэг ямаагаар шагнажээ. Ингэхэд Цовоо асуусан нь:

	— Өвөө, манайх яагаад хоёрт ордог билээ? Таны засаж хий гэснийг бид засчихсан шүү дээ. Тэгээд ч ухсан уртынхаа хэмжээгээр манайх эднийхээс илүү юм чинь гэхэд дарга өвгөн хоёр:

	— Зүйтэй. Бид чанараар нь шалгарууллаа. Золбоогийнх гүнзгий, бас налуу сайн гаргаж мал услахад их боломжтой жигдхэн ухсан байна. Харин танайх уртаар илүү ч хэт эгцдүүлсэн. Энэ шуудуу бол зөвхөн ус гүйлгэж газар услахын тулд биш, бэлчээр усжуулж олон суурь мал услах шуудуу тул гүнзгий бөгөөд налуу ухагдах ёстой юм гэж учрыг ойлгуулжээ. 

	Хүүхдүүд хоолоо идэж шагналын айргаа хуваан ууцгааж, дуу хуур болцгоох нь зэлүүд нутгийн зуны үдшийн нам гүмийг эвдэж, инээдэм наадам цалгилав. 

	Шуудуулах ажил үргэлжилсээр... Гэтэл үдээс хойш хоёр бригадын хооронд маргаан дэгдэв. Цовоогийнхон гүдэн тааруулж шуудуулна гээд газар тэмдэглэсэнд ч Золбоогийнхон эсэргүүцэж гүдэн тааруулж ухахаар усны урсгалын хүч саарч, очих цэгтээ хүрэхгүй болно. 

	Харин энэ налууг дагуулж шуудуулбал усны хүч саарахгүй түргэн урсана. Тиймээс хоёр бригад газраа энэ налууг дагуулан хуваая гэхэд:

	— Наана чинь хад ихтэй. Тэгээд ч гараараа л магад дийлэхгүй. Ядаж манай бригад хүч дутуу байна. 

	Ням-Осорын гар нь цэврүүтээд ажилд гарч чадаагүй гэхэд Боролзой өлгөн авч өгүүлсэн нь:

	— Гурван хүүхдийн ажлыг хоёр хүүхэд хамжаад хийчихгүй юу? гэхэд:

	— Хэлэхэд амархан, хийхэд хэцүү байдгийг чи мэдэх үү? гэж Цовоогийн нүүр нь улайж шаралхав. 

	Өвгөн өгүүлрүүн:

	— Золбоогийнх зөв. Налуугаар нь ухна гэснээр өвөө маргааныг тасалж ажил ид эхэлж байтал гэнэт тугалган хар үүл тунарч байснаа хувингаар асгах мэт их устай ширүүн бороо цутгав. Хүүхдүүдийн даага ширүүн бороонд салхи уруудан зогсоно. 

	Майханд үер орж, ус тунахад тэд бүгд явгалан сууцгаав. 

	— Хатанбаатар аа! Өнөө лус савдаг чинь хилэгнэж байгаа юм биш үү? Ер нь чамд их хувь оноож байна шүү. Даагаа алдаад, харьсан эсэхийг бүү мэд. Дараа нь ширүүн бороогоор урсгачих гээд... 

	— Та нарын бах ханаж байна уу? Одоо ийм их устай бороо орсон хойно шуудуу ухах хэрэг байна уу? Ус улаанаар эргэлдэн урсаж байна шүү дээ гэхэд нөхөд нь:

	— Энэ маань лус хилэгнүүлж, харин ажлаа хөнгөвчилж байх шив дээ гэж тохуурхацгаав. 

	Удалгүй бороо зөөлрөн нар гарч, тэнгэр цэлмэв. Булингартан урсаж байсан үерийн ус татарч, зөвхөн гуу жалгаар жирэлзэх аж. 

	Хад хайргатай хатуу газарт хоёр бригадынхан нэлээд сандарсан боловч хоёр дахь өдрийн үдээс хойш шуудуулж дуусжээ. Өвөө шуудуугаа өгсөж уруудаж үзсээр ялимгүй засвар энд тэнд нь хийлгэж тэднээр ундаргын хаалтыг авхуулбал мэлтэлзсэн тунгалаг хар ус шуудуугаар мэлсхийн оволзон урсахад өвгөн магнайнхаа үрчлээг тэнийтэл баярлаж, хүүхдүүд ура хашхиралдан дэвхцэн цовхорч байлаа. Зэлүүд нутгийн баян бэлчээр устай болов. 

	Цагаан бургасны ам устай болж гэнэ ээ. Тийшээ отрынхныг нүүлгэх гэнэ гэсэн яриа айлаас айл, сууриас суурьт өртөөлжээ. 

	Отрынхны түрүүч хонь малаа туусаар ирэхэд өвөө хөвүүдээ дагуулан угтан очиж гэрийг нь барилцаж өгчээ. Булгийн эхэнд хатгасан төмөр пайз дээр:

	— Энэ булгийг Өлзий өвгөн тэргүүтэй Золбоо, Цовоо нарын бригад задгайлан малтаж эндхийн бэлчээрийг усжуулав. «1980— 6— 25» гэж бичсэн нь тодоос тодхон харагдаж байлаа. 

	Сэлэнгэ мөрний хөвөөн дэх тэнүүн тохойд хэдэн цагаан майхан цайрах бөгөөд түүний гадаа номхорсон даагануудыг унага мэт зэллэн уяжээ. Улаан дарцаг дэрвэсэн гол майхны үүдэнд: «Хүүхдүүд ээ! Арвин их хадлан тэжээл бэлтгэхийн төлөө шамдан ажиллагтун!» гэж гоёмсог бичсэн лоозон хаджээ. 

	Өлзий гуай майхны гадаа цэнхэр утаа суунаглуулан, цай чанаж сууна. Хүүхдүүд ус зөөх нь зөөж, түлээ хагалах нь хагалж байлаа. Эднээс нэлээд дээхнүүр бас хадланчин залуусын майхан харагдана. Хөвүүд бургасны сүүдэр бараадах нь бараадаж, зарим нь майхныхаа сүүдэрт цайлж суув. Өвгөн өгүүлрүүн:

	— За хүүхдүүд ээ! Бидний зун намрын хадлангийн ажил ингээд эхлэх гэж байна. «Ажил хийвэл дуустал, давс хийвэл уустал» гэгчээр мал сүргийнхээ тэжээл бэлтгэх чухал ажилд хүүхэд бүр хүчин зүтгэж, хөдөлмөрийн их бэлэгтэйгээр намар сургуульдаа очно шүү гэхэд, 

	— Мэдлээ өвөө. Бидний ажил ёстой сайхан хөгжилтэй болно. Бид сайн дураараа өвөөгийнхөө халуун дэмжлэгтэйгээр эмнэг сургаж, эдэлгээнд ашиглаж, бас хадлангийн цаг үеийн ажилд дор бүрнээ мэрийн чармайж амжилт гаргахын төлөө! гэхэд нөхөд нь ам амандаа дэмжиж:

	— Золбоогийн хэлдэг зөв. Бид зун намрын зургаан сарыг гэр шиг бухал ярайлгаж, уул шиг нуруу сүндэрлүүлсэн их амжилтаар үдэхийн төлөө! гэж хашхиралдав. Золбоо цааш өгүүлэх нь:

	— Бидэн дээр бас манай голын охид ирж хадлан дээр хамт ажиллана. Ингээд хамтын их хүч болцгоох юм гэхэд нөхөд нь:

	— Ямар сайхан бэ! гэж малгайгаа дээр дээр шидэлцгээв. Тэгэхэд харин Цэрэн:

	— Охид ирж сайн болохдоо яах вэ дээ. Тэд ажилд ямар нэмэр болох биш. Жишээлбэл манай ангийн Цасан, Насан хоёр субботникт гоёлын хувцастай ирчхээд гараасаа бээлийгээ ч авахгүй хувцас минь тоос шороо болчих вий дээ гэсэн шиг цэрвэж олны дүйвээнд зогсоод байдаг юм гэв. 

	— Охидыг ажилгүй гэж хэлэхдээ яасан ичдэггүй юм бэ? Цэрэн ёстой... гээд духан дээрээ хоёр хуруугаа гозойлгон:

	— Охид бүгдээрээ ч тийм биш л дээ. Ер нь л санах хэрэгтэй юм гэж бодсон юм. 

	— Тэгвэл чи тэр үед нь хэлж өгөхгүй яасан юм бэ? Одоо болохоор юунд тэр дутагдлыг сөхөө вэ?

	— Тэр үед хэлж өгөх эв олдоогүй юм. Одоо л харин хэлмээр санагдлаа. Харин та нар охидыг ирэхлээр үүнийг ярьж өгөөрэй! гэв. 

	— Тэгвэл чи охидыг ирэхээр улаан нүүрэн дээр нь хэлж ярьж өгөхгүй байж, ирэх сургаар нь юунд тэгж муулсан юм бэ? гэж нөхөд нь үнэнээсээ эсэргүүцсэнд Цэрэн буруу юм хийчхэв үү дээ гэсэн шиг:

	— Уучлаарай найзууд минь би тийм дутагдалтай ганц нэг охидын үнэнийг хэллээ. Намайг уучилж, энэ тухай бас бодоорой. Бидний ажил ёстой хөгжилтэй болно гээд Цэрэнг алгаа ташихад бүгдээрээ баясаж:

	— Охид хөгжилтэй, хөвүүд хөгжөөнтэй гэж ура хашхиралдан малгайгаа дээш нь шидэцгээхэд майхны гадаа цайлж суусан өвөө хөвүүд рүү хандаж:

	— Энэ шувуухайнуудыг! Ёстой л үнэн дээ. Охид ч хөгжилтэй, хөвүүд ч хөгжөөнтэй, хоёулаа нийлээд бүр ч наргиантай гэж давтан өгүүлжээ. 

	Хөвүүд маргаашаас хүрэлцэн ирэх охидоо хүлээж авахаар майхан бэлтгэж амьхандаа хөл болцгоожээ. 

	Зулай төөнөсөн зуны халуунд Сэлэнгэ мөрөн мяралзан давалгаа шидэлж, түүний мандлаас сэрүүн сэвшээ салхи сэвэлзэн үлээх нь нэн ч тааламжтай. Хөвүүд, охидоо хүрэлцэн ирсэнд хөл алдаж улам ч хөөр баяртай ажилдаа шамдав. Хөвүүд мөөгөн цагаан малгай, цагаан цамц, богино өмд өмссөн нь үзэсгэлэнтэй агаад харин охид бүгдээрээ бошинзтой бөгөөд тэдний гавшгай гарын аясаар бухал олширч байна. 

	Гэтэл саравчтай малгай хэлтгий тавьсан тоо бүртгэгч залуу ирж: 

	— Өнөөдрийн бухалдагч дөрвөн бригадаас Цовоогийнх түрүүллээ гэхэд тэд хөгжилдөж, харин Боролзой Цовоод атаархаж суулаа. 

	— Сарнайн бригад эхний гурван байртай өрсөлдөж сайн ажиллалаа гэхийг хөвүүд сонсонгуут охидод баяр хүргэжээ. 

	Үдийн амралтаар охид монос мод тойрон бүжиглэцгээнэ. Харин хөвүүд усанд сэлж, Золбоо Цовоо хоёр хүүхдүүдийн түрүүнд зүсэн хөвж байлаа. Ням-Осор өвдөгцөө усанд биеэ угааж зогстол Цэрэн түүнийг усаар шүршихэд зугтааж эрэг дээр гүйж гараад охидын бүжиглэх, нөхдийнхөө усанд уран сэлэхийг сонирхон харж зогсов. 

	Хөвүүд уснаас гүйн гарч ирээд охидтой ёохор бүжиглэцгээв. Тэдэнтэй Ням-Осор онц сайхан бүжиглэсэн тул олны анхаарлыг гойд татжээ. Охид ч хөгжилтэй, хөвүүд ч хөгжөөнтэй хоёулаа нийлээд бүр ч наргиантай гэгч энэ ажээ. 

	Хадланчид нутаг сэлгэн нүүхэд өвгөн том хүрэн морьтойгоо түрүүлэн хөсгөө хөтөлжээ. Хүүхдүүд мөн л хойноос нь дагаж, харин даагандаа дэвсгэр юмнаасаа нэвсийтэл ганзагалжээ. Ням-Осор илжгэн саарал даагатай хамгийн сүүлд гэлдрүүлэх бөгөөд даага нь чихээ далбалзуулан алхана. Түүний хойноос гүйцэж ирсэн Цэрэн:

	— Наад илжгэн саарлаа ороолгооч! гээд даагыг нь шавхуурдтал огло үсрэн ухасхийхэд хүү бөөр дээр нь гарч ирээд тогтжээ. 

	— Та нар харав уу? Манай Нямаа илжгэн саарал дээрээ ид шидээ үзүүлж байна гэж дооглоход нөхөд нь бас бахархан хөөрөлджээ. 

	Охид хувин саваа тохойвчлоод тэдний хойноос гэлдрүүлэх бөгөөд Сарнай Сэлэнгэ хоёр хоорондоо шивнэлдэн инээмсэглэж явна. Хүүхдүүдийг «Булгийн дэнж» гэдэг газар нүүж очиход Сарнайн аав, ээж хоёр хээр нүүж тогоолоод цай унд чаначихсан угтан сууцгааж байв. 

	Тэр хоёр эхлээд өвөөтэй мэндэлж:

	— Өлзий гуай тэнхээ сайн уу? Сайхан зусаж байна уу? гэж уулзсанаа хүүхдүүд рүү хандаж:

	— Хүүхдүүд минь ажил сайн хийцгээж явна уу? Аль вэ миний шар охин хүрээд ир, ээж нь үнсье. Бухал их хийж байна уу? Охин маань бүр борогшчихоо шив. Өдий наснаасаа ажил хийж, хал дол үзэж явалгүй яах вэ. Хүүхдүүдээр ингэж ажил сайн хийлгэдэг тань тун зөв, Өлзий гуай. За хүүхдүүд минь сууж цайлцгаа. Хээрийн цай амттай гэдэг. Та нар ч хээрийн цайны амтанд орж яваа биз. Энэ өрөм, бяслаг, ааруул идээнээс идэцгээ. Өө энэ чинь өнөө Гарамын охин Сэлэнгэ маань уу даа. Юун том болчихоо вэ энэ чинь, аль вэ үнсье. Та нарыг өнөөдөр энэ Булгийн дэнжид нүүж ирэх юм гэнэ гэж өвгөн бид хоёр дуулаад хонь хариулангаа тосож яваа нь энэ. Хөсөг майхнаа тэртээ ухаагийн энгэрт орхичихсон юм. Одоо оторт яваад холдох нь, холдохоосоо өмнө охинтойгоо ч уулзъя, та хэдийг ч нэг эргээд явъя гэж ирцгээсэн юм. 

	Та нарын өнөө усжуулсан бэлчээр лүү манайх оторлох гэж явна. Аштай юу, нийгэм хамт олондоо тустай сайн үйлс хийж яваа хүүхдүүд байна. Тэр шуудайд хонины шинэхэн ааруул, түүхий сүүний хатаасан бяслаг, өрөм бий. Та нарт эгч нь өгч байгаа юм шүү. Өвс бухалдаж явахдаа идээрэй гэж Сарнайн ээж ам хамхилгүй ярьсаар... 

	Харин Сарнайн эцэг Гонгор гуай өвөө хоёр зуншлага, отор нүүдэл, өвс хадлангийн тухай ярьж бидэнтэй майхан босголцож байлаа. Гонгор гуайн ярианаас тэд нар сонссон нь:

	— Охиноо бид та нартай хамт ажил хийг гэж явуулсан юм. Энэ охин хонины дэргэд өсөж, хариулж маллах, төл бойжуулж арчлах дуртай болсон юм. Харин малын өвс тэжээл бэлтгэх ажилд явж юм сурч дүйтэй болог гэсэн юм гэж ярьж байсан нь бидний хөдөлмөрийг талархан дэмжсэн сайн хүн байна шүү гэсэн бодол тэдэнд бат хоногшжээ. 

	— Хүүхдүүд минь баяртай. Арвин их хадлан хураагаарай гэж Гонгор гуайг өгүүлэхэд авгай нь:

	— Та нар зүггүйтэж байж Өлзий гуайгаа зовоов оо. Бид одоо оторт холоо явлаа гээд тогоо шанагаа өвгөнийхөө моринд ганзагалуулж мордоцгоон хониныхоо хойноос явцгаалаа. Бид:

	— Сайхан сэтгэлт аав ээж нар минь баяртай. Отроос олз омог ихтэй ирээрэй! гэж үдсэн юм. 

	Сэлгэж буусан шинэ газар өнөөх л морин хадуурын дуу тачигнаж, хангай нутгийн дөрөө шүргэсэн хадлан усны хаялга мэт ханарч байлаа. Хүүхдүүдийн шамдах бүр гэр шиг бухлууд ярайж, тэд бие биеэсээ өрсөж, улам олныг хийх гэж мэрийцгээнэ. 

	Сэлэнгийн сав хөндийгөөр хадланчин хүүхдүүдийн дуу хангинан дуурсах нь улиран ирэх намрын өнгө аяс ажээ. 

	Охид усны хөвөөнд сэрүүцэж, зарим нь биеэ угааж суулаа. Тэдний дээхэн талаар хөвүүд шумбан наадаж, нааш цааш ус боргиотуулан нугас галуу мэт сэлэх ажээ. Золбоо сөөг модоор халхавчлан явсаар Сарнайн цоохор даашинзыг нарийн бургасаар өлгөн аваад ус руу шидчихэв. Охид:

	— Хүүш яана аа, хувцас минь... гээд цөм ухасхийцгээв. Даашинз нь урссаар... охид хувцасныхаа хойноос эрэг дагаж гүйлдэв. Тэднээс доохнуур уснаас гэнэт нугас мэт шомбойсхийн цухуйсан Цовоо даашинзыг нь авч гарч ирэв. Охид түүнд талархан баярлахад:

	— Зүгээр, зүгээр. Охиддоо тус бололгүй яах вэ, гээд Цовоо, Золбоо хоёр эрэг өгсөж гүйн одоход охид:

	— Энэ хоёр ёстой сэргэлэн хөвүүд шүү! гэж магтсаар хувцсаа өмсөж байлаа. 

	Зуны бүгчимхэн өдөр тэд өвс бухалдан бужигналдаж, бухлын дөрвөн бригад ана мана, ач тач уралдаж Сэлэнгэ, Сарнай хоёрын удирдсан охидын бригад зуузай холбож, Золбоо, Цовоогийнхон өгөөтэй аваатай ширүүн өрсөлдөж байлаа. 

	Чухам аль нь түрүүлэхийг одоогоор хэлэхэд бэрх байв. Чухамхүү энэ ширүүн өрсөлдөөний үеэр тэдний хүсэн хүлээж байсан адуучин Мэнд суман дэлтэй, шавхарсан нарийхан шар хээр морио хатируулан дээлийн энгэр задгай орхиж, лимбэдэх мэт исгэрүүлсээр ирэхэд:

	— Мэнд ах маань ирлээ. Ах аа сайн байна уу? гэж хүүхдүүд шуугилдан угтжээ. Бухалчид үзүүлэх сургууль сонирхохоор усны эрэг дээр цугларав. 

	Адуучин Мэнд мориныхоо эмээлийг авч цулбуурыг хүзүүнд нь эвхээд дээл хувцсаа тайлж, чийрэг хүрэн булчингаа зангируулан суух бөгөөд толгойгоо усаар шавшиж, цагаан алчуур зангидсан нь харин адуучин биш, усчин гэлтэй. Тэр өгүүлсэн нь:

	— Усанд сэлж сурах гэгч нэг зүйлийн эрдэм юм. Тэгээд манай энэ Сэлэнгийнхэн дээр үеэс уламжилж ирсэн усч удмынхан даа. Тэр уламжлалыг өвлөж үлдэх нь бидний бас нэг зорилт. Хөвүүд та нар усчны эрдмийг хамгийн түрүүнд эзэмшвэл зохино. 

	Алдартай усчин Жанцан, Сандуйжав, Батаа, Мятрууш... нарын нэр энэ нутаг усанд үлгэр домог мэт яригдсаар үлджээ. Сайн усчны гавьяа их. Мөрөн далайн ослоос хүний алтан амийг аварна, төрийн чухал алба шуурхай залгуулж, улсын өмч хөрөнгийг хамгаалж гавьяа байгуулах ч бий. Иймээс усан спорт бол манай оронд хөгжүүлбэл зохих спортын төрөл зайлшгүй мөн бөгөөд бид л харин улам нарийн боловсронгуй болгон эзэмшвэл зохих юм гэж Мэндийн намуухан ярихыг тэд анхаарсаар суужээ. 

	Та нарын хүссэнээр би мориор, явганаар, үүрэг үүрч яаж гатлахыг үзүүлье. Гол мөрөн бол барих ямар ч барьц байдаггүй. Уулчид эрхбиш хөл нь ямар нэгэн юманд тулж, гар нь мөн ямар нэгэн юмнаас барьж явах шүү дээ. Усчинд бол тийм барьц хэзээ ч байдаггүй. Олны хүчийг оломгүй далайтай зүйрлэсэн нь талаар биш юм. Тийм их хүчтэй оломгүй далайд хөвж сэлж явна гэдэг бол усчны бахархах эрэлхэг үйлс мөн. Усчинд таван онцлог байдаг. Эрэлхэг хатан зоригтой, аливаад авхаалж самбаатай, бие чанга, нөхрийн мөс сайтай, ухаан санаа саруул бөгөөд сэтгэл уяхан. Энэ бол усчны удмын уламжлал юм. За үг олдож, үхэр холдчихлоо гэж тэр инээмсэглэсээр мориндоо тапхийтэл мордож ус руу зүтгүүлж оров. Тэр морио хөл алдмагц:

	— Чүү чүү... гэж жолоогоо султган элгээрээ гулгаж хондлой дээр нь тэгнэхэд морь хүзүүгээ сунгаж ус зүсэн урагшлав. Мөн хоёр хөлөөрөө ус цохиход морины нь сэрвээнд ус хүрэхгүй дээр хөвсөөр явлаа. Усчин усны эсрэг талд гараад эргэн оров. Морины нь хамар сарталзаж, мөн л түрүүчийн адил зүссээр байхад сонирхогчид зэрэг зэргээр:

	— Мэнд ах ч усчин, морь нь ч усч юм байна гэж дор дороо шагшин шуугилдана. 

	Усчныг ус савируулсаар эрэг дээр гарч ирэхэд хүүхдүүд угтан авав. Усанд шумбан гарч ирсэн морины нь зүс бүр ч гялалзаж, улам ч өнгө орсон юм шиг харагдана. 

	Тэр мориноосоо үсрэн буугаад жолоогоо эвхэж, цулбуурыг хүүхдэд атгуулав. Тэгээд усчин, усны мандал ширтэн, наранд биеэ шарж хэсэг сууснаа толгой дахь алчуураа аваад гартаа хонины ялз чанасан толгой барьсаар гүн цээл рүү үсрэн шумбахад:

	— Яана яана! Алга болчихлоо гэж охид дуу алдан хашхиралдаж, бие биеэ өвдтөл чимхэж байжээ. Харин хөвүүд хаанаас гарч ирэхийг нь харж гүн цээл рүү нүд цавчилгүй сэтгэл догдлон ширтэнэ. Хэдэн мөчийн дараа хониныхоо толгойг усан дотор мөлжчихөөд Мэнд гуай толгойны нүцгэн ясыг барьсаар гэнэт шомбойсхийн гарч ирэхэд багачууд алга ташин баяр хүргэж угтлаа. Дараагийн ээлжид:

	— За энэ юмтай хоёр шуудайны ёроолыг усанд хүргэж норгохгүй гаталъя гээд ус руу холбоо шуудайтайгаа үүрч хоёр гараа дээр дээр хаяж сэлэхэд түүний бүсэлхийгээс дээш бие нь уснаас ил харагдана. Шуудайтай юмны ёроол усны мандлаас яльгүй дээр явах бөгөөд түүний ёроолд ус хүргэлгүй сэлж явсаар эсрэг талд гарав. 

	Эрэг дээр түр амсхийснээ дахин сэлэв. Усчин гагцхүү хоёр гараараа хайвуурдан сэлэх агаад сэлэлтийн таталтад ус давалгаалж, чээж өөд нь цохино. Тэр нэлээд амьсгаадан гарч ирэв. Хүүхдүүд шуудайтай холбоог авч газар тавихад ёроол нь огт нороогүй хув хуурайгаараа байжээ. 

	Усчны гавьяаг магтаж хүүхдүүд асуусан нь:

	— Та тэгээд хонины толгойг усан дотор мөлжчихсөн гэж үү? гэхэд

	— Тэгсэн ч байж болно. Ер нь усанд толгой мөлжчих хугацаа болсон биз гэж усчин өгүүлжээ. 

	Усчин гэдэг бахархалтай сайхан нэгэн эрдэм энэ бөлгөө. 

	Хүүхдүүд өөр өөрсдийнхөө даахын хэрээр өвс сэрээдэж бухалдана. Охид, бид хөвүүдээс юу боллоо гэж дутах билээ гэсэн шиг зав чөлөөгүй бухалдсаар... Тэд саяхан ханаруулсан нов ногоон хиагийг тарамдсан мөр мөрөөр нь хөөж бухалдахад урт урт мөрүүд дорхноо бухал болон ирийнэ. Золбоо, Цовоо хоёрын, Сэлэнгэ Сарнай нарын бригадууд бие биеэсээ өрсөхийг хичээнэ. 

	Өнөөдрийн уралдаанд хэнийх нь бригад түрүүлэх юм бол... ? «Золбоогийн бригадын бухалдаж байгаа газрын ургац өтгөн учраас, бухлын тоогоор манайхаас илүү гарчихлаа» гэж Цовоо бодно. Цовоогийнхон өвсөө хаягдалгүй сайн хамж бухалдаж байгаагаас бухлын нь тоо түргэн ахиж байна гэж Золбоо сандарна. 

	— Манайхан бухлаа их нягтруулан дарж хийснээс бухлын тоо төдий л ахиж өгөхгүй байна гэж Сарнай адгана. 

	— Өндөр төвгөр газрыг дагуулж бухлаа суурил. Битгий их нягтруул. Сэмбэгэрхэн хийгээд яваарай. Манай бухлын тоо Сарнайнхаас давж байна гэж Сэлэнгэ нөхдөө уриална. 

	— Тоо чанар хоёрын алинаар нь түрүүлдэг юм бэ? гэж улаан хацартай Цасан охин Сэлэнгээс лавлана. 

	— Өнөөдрийн хувьд тоогоор гэж Сэлэнгэ сэмхэн инээнэ. 

	Тоо бүртгэгч залуу морин дээрээсээ хэмжүүрээр газар хэмжиж, тэдний хийж байгаа бухал руу байн байн харж яваа нь өдрийн ажлын дүн гарах ойртож байгаагийн дохио. Дөрвөн бригад улам шуурхайлсаар... 

	Хүүхдүүдийг орой ажлаасаа бууж ирэхэд уралдааны дүнг самбар дээр ирийлгэж байр эзлүүлсэн байжээ. Тэд түүн дээр шавж зогсоцгоогоод:

	— Цовоогийнхон яагаад нэгдүгээр байрт ордог билээ?

	— Өө бас Сарнайх хоёрдугаарт давхичхаж... 

	— Манайх яагаад байранд ордоггүй юм бэ?

	— Манайхыг бас хоёрт оруулахдаа яадаг юм бэ! Нэгд л давхих ёстой сон биш билүү гэсэн бөөн шуугиан дэгдэв. 

	Тэргүүн байруудыг юуг нь үндэслэн дүгнэснийг олох гэж тэд дор бүрнээ бодоцгоож байсан шиврээ бороотой тэр нэгэн бүрхэг өдөр хадлангийнхан оройн хоолоо бэлдэж суутал дээл хөөргөсөн, том хар бүрх малгайтай тогжгор шар өвгөн хөтөлгөө морьтой ирж майхны үүдний бургаснаас морио уяад эргэхдээ хөл нь гуйвж байхыг хүүхдүүд ажиглажээ. Цовоо:

	— Аав ирлээ! гэж тосон очиход тэр хүүгээ духан дээр нь үнсээд өвөөтэй мэнд ус мэдэлцэж суулаа. 

	Ирсэн өвгөн бидэн өөд хялам хяламхийн харснаа:

	— Та нар их бухалдаж байна уу? гээд түрийнээсээ богинохон молцгор цагаан соруултай гаанс гаргаж пүд пүд хийтэл хэд үлээснээ тамхи нэрэн асааж, өвөөтэй тамхилангаа:

	— Би хүүгээ авах гэж ирлээ дээ. Оторт явах гэсэн чинь хүн бүл дутаад болох биш. Тэгээд ч отор мотор гэж чихнээс хонх уяад огт суулгадаггүй шүү. Хүүгээ л авъя даа! гэхэд нь амнаас нь архи ханхалж байлаа. Харин өвөө дуугүй л газар шагайн сууж байв. Харин хүү Цовоо нь:

	— Би харих болоогүй ээ. Эдэнтэйгээ эндээ хадлан дээр ажиллана гэхэд эцэг нь гутлынхаа ээтэн хоншоор дээр гаансныхаа үнсийг тог тог цохин:

	— Чамайг чинь би мэддэг юм уу, аль эсвэл энэ өвгөн мэдэх юм уу? гэхэд хүү нь:

	— Бидний ажил бас үр дүнтэй ажил байгаа юм гэхэд:

	— Чи ер нь яасан дураараа болчихоо вэ. Дуугүй тэр моринд морд! Одоо цаана чинь оторт хөөгөөд суух байх газаргүй болж байна. 

	— Аав аа, та отроороо явж бай л даа. Ээж дүү нар байгаа юм чинь, би хадлангаа дуусгаад л очъё. 

	— Тэгэхгүй ээ хүү минь. Одоо заавал аваад явна. Мориндоо морд гээд Цовоогийн гараас чангаахад тэр:

	— Үгүй ээ, би явахгүй! гээд гэдрэгээ суухаар нь тавьчхаад өвөө рүү ууртай нь аргагүй:

	— Та ер нь хүүхэд шуухад уруу нь татаад... гэхэд өвөө:

	— Би биш ээ. Наадуул чинь сэтгэлээрээ... гээд дуугүй болов. 

	— Та л уруу татсан даа. Зүгээр байсан хүүхдүүдийг ятгаж гол усаар нь цуглуулж авчхаад.

	— Палам аа, чи сайн бод. Өөрсдөөс нь асуу. Тэгээд нийгэмдээ өчүүхэн ч болов тус хүргэх гэж яваа минь энэ. Хүүхдийн тус их шүү, Палам минь. Аваад явах эсэхээ чи л өөрөө мэд!

	Палам гуайн уур нь хүрч

	— Та нарыг... Өлзий гуайг зүгээр өнгөрөөхгүй шүү. Отор нүүдэл таслуулаад... хэлдэг газар нь хэлнэ дээ хө гээд хөтөлгөө морьтойгоо үдшийн бүрийгээр давхин оджээ. 

	Палам гуайг хүүгээ авах гэж хөтөлгөө морьтой давхиж ирээд явсан тэр нэг бүрхэг өдрөөс хойш хадланчдын ажил хэвийнээр ч барахгүй харин улам ч сонирхолтой болж үлгэрлэвэл онцын сонирхолтой номыг цааш улам хурдан унших гэж хорхойтдогтой адил улиран өнгөрөх өдрүүдийн ажил хөдөлмөр хүүхдүүдийн хувьд дур сонирхлыг нь улам бүр татаж бүтэмжтэй сайн байлаа. 

	Бийбулагийн сүмийн өмнөхөн талд хүүхдүүдийн майхны зүүнтэйхэн бяцхан довцог толгой дээр таван хонин чулуу зургаан ханатай гэрийн буурины чинээ газар тойруулан тавьсан байдгийн учрыг өвөөгөөс өөр мэдэх хүн төдий л үгүй ажээ. 

	Энэ оройны барилдааныг тэр довцог дээр хийнэ гэж өвөө хөвүүдээ дагуулан очжээ. Эд оройн хоолны дараа заавал барилддаг нь ёс мэт болжээ. 

	Өвөө бөхийн домог ярьж, цоллож, мэх заана. Хүүхдүүд алба юм шиг ээлж дараалан барилдана. Гагцхүү Ням-Осор л үеийнхэндээ нас тоолон гуядуулах аж. 

	Цовоо, Боролзой хоёр шавж байснаа ширүүн барилцаж авав. Боролзой ч юухан байх вэ дээ гэж Цовоо бодно. Боролзой нь болохоор чамайг даа... гэж эр хүний арван гурван мэхийг бодно. Боролзой шудран дайрч ороод Цовоог салтаадан авч нэлээд дээр өргөлөө. 

	— За мөн мөн, өргөөд бай. Тэр чигээрээ өргөөд явчих гэж өвөө догшооно. Боролзой шардаа Цовоог ар зоогоор нь пидхийтэл тавьчихав. 

	Цовоо нэлээд ууртай босож ирээд:

	— Айгаагүй бол дахин үзэлцье яах вэ гээд шавж байна. Өвгөн:

	— Хэн хэн нь идэвхтэй сайн барилдлаа. Цовоо бяраар илүү ч хөдөлгөөн удаан байна. Овсгоотой хурдан хөдөлж барилдаж сур. Харин Боролзой чинь самбаатай байна. Та нарын дотроос сайн бөх төрж л таарна даа. За одоо Цэрэн Хатанбаатартай үзээдэх дээ гээд харж сууснаа:

	— Цэрэнгийн дэвэлтийн намба төрх болж байна. Харин Хатанбаатарын дэвэлт хурддаж хий савчаад байна. Цэрэнгээ дуурайж дагаж дэвээрэй. 

	— Сэлэнгийн энэ тохойноос чинь улс даяар алдар цуутай баатрууд ч төрсөн, бөх ч тодорсон газар шүү. За мөн Хатанбаатарын дэвэлт одоо л дөхөж байна. Сайхан дэвж сурах чинь бөхийн чимэг дээ гээд хөвүүд рүү хандаж:

	— Бидний энэ барилдаад зогсож байгаа довцог чинь монголын нэртэй ах дүү хоёр арсланг төрүүлсэн сорилгын газар байгаа юм даа. Тэр хоёр арслан (ах дүү Раднаабазар, Цогбадрах) энэ довцог дээр ирж таван хонин чулууг ах нь түрүүлж дараагаар нь дүү нь өргөж нар гарах зүгээс эхлэн нар зөв бүтэн тойрч яваад анх байсан газарт нь тавьдаг байжээ. 

	Ингээд л өдөр бүр өргөж сургуулилдаг байж л дээ. Тэгсээр байтал хурдан морины гороо шиг зам гарсан юм гэнэлээ. Одоо харин зам нь эдгэрч дээшээ доошоо өгсөж уруудах замын улс сонирхон харж зогсоод хоёр бөхийн бяр чадлыг тэнгэрт тултал магтсаар байдаг юм гэхэд:

	— Өө тийм учиртай чулуунууд байсан юм уу? Нэг нь л хонины чинээ юм даа гэхэд, 

	— Тиймээ, Тэгээд л хонин чулуу гэж байхгүй юү. 

	Өсвөрийн бөхчүүд чулууг өргөх гэж ноцолдож үзсэн боловч өргөх нь битгий хэл хөдөлгөж ч чадсангүйд бөөн инээдэм болцгоож, тэр хонин чулуунуудыг сандайлан сууцгаав. 

	— Хүүхдүүд минь босоорой. Наад чулуунуудыг чинь сандайлдаггүй юм шүү гэснээ, — Одоо ч гэсэн нутгийнхан «Бөхийн довцог», эсвэл «Хоёр хүүгийн хонин чулуу» гэж хүндлэн хайрлаж дурссаар байдаг юм даа гэж өвгөн алсыг ширтэн өрөөсөн гараараа хонин чулууг зөөлөн илэхдээ:

	— Хүүхдүүд ээ! Та нар хайрлан хүндэлж дурсаж яваарай! Дурсгалтай чулуу, довцог шүү. Ах дүү алдарт хоёр арсланг төрүүлсэн дэвжээ чинь энэ довцог юм шүү дүү нар минь гэж их л хүндэтгэх аясаар давтан давтан өгүүлвэй. 

	Өлзий өвгөн майхныхаа ойр зуур юм хумаа янзалж, энэ тэрийг бөөцийлж байтал үдийн орчимд тэнгэр гэнэт бүрхэж, яах ийхийн завгүй борооны үүл хуралдав. 

	— Хайрхан маань ширүүн юм асгах нь уу даа гээд майхныхаа үүдэнд зогсож бухалчид өөдөө харав. Бухлын цаанаас хүүхдийн толгой шоволзохыг олж хараад «Овоо л том бухал хийж байна даа. Толгой нь шоволзож байхыг бодоход... цаад талд нь хөвүүд, хойд талд нь охид байгаа юм байна шүү. Ширүүн юм орвол шувуухайнууд маань жиргээд ирэх байгаа» гэж бодоод, буцаж майхандаа орж ногт чөдрийн тасархай нийлүүлж ядан сэлбэж суутал газар тэнгэр нийлэх шиг гал маналзаж, газар доргиход чих нь дөжрөх шиг болжээ. 

	— Ээ дар эх минь! гэж уулга алдсанаа өнөө хэд сүйд боллоо. Хайрхан маань ойрхон л аянга залчих шиг боллоо доо гэсээр цуваа яаравчлан өмсөж, хүүхдүүдийнхээ майхнаас цувнуудыг нь хамж авч тэврээд гартал цахилгаан үй зайгүй зуралзаж, тэнгэр нижигнэн, хонины хорголын чинээ мөндөр цайран асгарч эхэлжээ. 

	— Ээ хөөрхий өнөө шувуухайнууд маань бүр сүйд боллоо гээд мөндөрт шалба цохиулан бухалчид өөдөө яарсаар том том алхаж явлаа. Өвгөнд харагдаж үзэгдэх юм юу ч алга. 

	— Мөндрийн өмнөхөн л энэ хавьд тэд харагдсан сан. Хаачдаг юм бол доо? Усны эрэг доор ороод бөөгнөрөв үү? Бургас бут руу шургачхав уу? Өнөө охид дан хувцастай бүр хэцүүдлээ гэж бодон, чимээ чагнах мэт дахиад нэг хэсэг зогсож байтал тугалган хар үүл зүүн хойшоо хөшиглөн хуйларч нүүсээр харин мөндөр шингэрч нар гийж эхэллээ. 

	— Үгүй ээ тэр. Мөн явдалтай тэнгэр шүү. Нэг орохоороо урсгачих гээд, орохгүй болохоороо шатаачих гээд... онгойчихыг нь хараач! Бүр цэлмэчихлээ гээд норж хүндэрсэн цувнуудаа тэврэн зогсож байтал харин нэг нэг бухал дороос бултас бултас хийсээр өнөө хүүхдүүд гараад ирэх нь тэр. Тэднийгээ олж харангуутаа:

	— Өө уран гарт шувуухайнууд минь! Та нар чинь энэ ширүүн мөндөр дундуур орон майхнаа барааддаггүй яасан улс вэ? гэхэд:

	— Давгүй ээ, өвөө. Шувуухайнууд нь үүрэндээ орчихсон юм байхгүй юу гээд чичирсхийн зогсоцгоосноо:

	— Өвөөг хараач. Бидний хойноос санаа нь зовохдоо мөндөрт шалба нүдүүлээд бүр усан хулгана болчхож. Өвөөгөө зовоочихлоо байна гэм яана гэлцэж хүүхдүүд дор бүрнээ шулганалджээ. 

	— Эд ер нь их чийрэгжиж яваа улс байна шүү. Саяын энэ мөндөр чинь ширүүн мөртөө их хүйтнийг нь яана. Ер тоох шинжгүй байна шүү. Арга ч үгүй юм даа. Нар, агаар, ус... 

	— Хүүхдүүд минь одоо ундандаа очицгоогоорой. 

	— Тэгье тэгье, өвөө минь. Шувуухайнууд нь одоохон нисээд буучихъя гэжээ. 

	Хадлангийн тохойд гурван хэсэг майхан саахалтын хэртэй зэрэгцэн буужээ. Нэгдүгээр хэсэг майхан хүүхдүүдийнх, хоёрдугаар нь хадланчин залуусынх, гуравдугаар нь техник бригадын залуучуудынх аж. 

	Шөнө дөл болсон хойно техник бригадынхан бөх гэгч нойрссон байлаа. Золбоо, Цовоо, Цэрэн, Боролзой нар хадуур угсарсан нэгэн трактор дээр очиж арааг нь мултлан газрын уруу өнхрүүлэв. Өнхрүүлж нэлээд явснаа Золбоо Цовоо хоёр асааж, бусад нь хадууран дээр сууцгаалаа. 

	Явтал тракторын гэрэл асаж унтраад байхаар нь тэд бууж үзээд яасныг тун мэдсэнгүй. Сүүлдээ гэрэл нь бүр ч асахаа болив. Шөнийн тэнгэрт мөнгөн сар мэлтийж, сүүн цагаан гэрлээрээ гийгүүлэх ажээ. 

	— Сартай байна яваад үзэх үү? гэж Золбоогийн асуухад:

	— Тэгье тэгье гэж нөхөд нь зөвшөөрчээ. 

	Тэд сарны саруулд хадаж эхэллээ. Техник бригадынхны өдөр хадаж байгаад орхисон урт мөрийг хөөж өгсөж уруудан хэдэнтээ хадав. Ургац өтгөн, унац арвин, ёстой л хадаад баймаар ажээ. 

	Шөнийн мөнгөн сарны туяан дор хүчирхэг техникээр өвс хадах юутай урамтай, юутай сайхан бэ! Сарны туяанд хадлангийн талбай мэлтийн цайрна. 

	Ингээд бид үүр цайтал явахад мөн их хадна даа. Өглөө босоод харахад өөрөө аяндаа хадагдчихсан мэт байх биз. Хадланчин ах нар маань «дүү нар бидэнд тусалжээ» гэж баярлах байх даа гэж тэд бодоцгоон явлаа. Гэтэл хар яр дуугарч, трактор нь гацаж зогсов. Үзвэл тракторын урд хоёр дугуй нарийн ангал руу шааж ороод яг зогсож, таг унтрав. 

	Золбоо ярвайж өрөөсөн гараа барьж зогсоход Цовоо хөлөө гишгэж ядна. 

	— Одоо яана. Та хоёрын хөл гар яав аа?

	— Би гараа жолоонд хүчтэй савчихлаа. 

	— Би трактор зогсохоор ухасхийгээд эвгүй харайчихсан чинь хөл гишгэж болохоо байчих юм. 

	— Хачин юм аа. Хөл гар ч яах вэ, шөнөдөө зүгээр болоод хононо биз. Харин энэ тракторыг л... Уул нь өнөө шөнөжин хадаад өглөө босоход нь тракторыг нь байсан байранд нь тавьчих гэсэн чинь энэ боллоо. Мөн балрав аа гэж Золбоогийн өгүүлэхэд:

	— За одоо яах вэ. Очиж үнэнээ хэлэх үү? гэж Цовоог хэлэхэд, Боролзой:

	— «Айвал бүү хий, хийвэл бүү ай» гэсэн үг бий. Тракторыг нь ингээд л орхичихъё. Эзэд нь өглөө л авна биз гэж хэлэхдээ:

	«Одоо энэ Цовоог нэг сайн чадаж хэл үгэнд оруулчихъя. Их онгирдог юм. Харин одоо очоод техникийнхэнд хэлчихвэл, за за ах нар нь өглөө очоод хөдөлгөчхөмз гэж нойрмоглоод өнгөрөөнө. Харин хэлж дуулгалгүй энд нь таг чимээгүй хаячихвал трактороор хэн оролдов, яав ийв гэж хэл ам гарч зарга үүснэ. Тэгээд гол эзэн нь Цовоо болно» гэж бат бодож байжээ. 

	— За тэгвэл Боролзойн хэлдгээр өнөө шөнө хэлэхгүй ингээд орхичих уу?

	— Тэгье тэгье. Харин хариад чимээгүй унтацгаая гэж Цэрэн хэлэв. 

	Маргааш өглөө нь техник бригадынхны дотор бөөн яриа дэгдэж хэсгийн төлөөлөгч ирчихсэн асуудлын учрыг тунгааж, газар хэмжиж үзэж байлаа. Тракторын жолооч:

	— Би үдэш ирээд яг л энд зогсоосон юм даа гэж өндөр дов руу заана. 

	Трактор зогсож байсан тэр довон дээр дөрвөн хүүхдийн мөр тодорчээ. Дараа нь төлөөлөгч хүүхдүүдтэй уулзаж, бас өвгөнөөс учрыг лавлаж байлаа. Өвгөн өгүүлрүүн:

	— Би эднийг шөнө босож явсныг үнэндээ мэдсэнгүй. Эрэгтэйчүүд нь энэ цагаанд, охид нь тэр шар майханд унтацгаадаг юм гэж хариулж байлаа. 

	Төлөөлөгч асуудлын ул мөрийг ихэд нямбайлан хөөцөлдөөд холбогдох Золбоо Цовоо нараар албан бичигт гарын үсэг зуруулахдаа, улсын техник дур мэдэж хэрэглэсэн тухайд нь зэмлэж зөвлөжээ. Тэд ямар зорилгоор асааж хөдөлсөн, хэрхсэн тухайгаа ярьж, бүгдээрээ үнэн гэж дутагдлаа шударгаар хүлээж уучлалт гуйжээ. 

	Харин Боролзой л Цовоо өөд ширтэж, чимээгүй суулаа. 

	Энэ явдлаас хойш хэд хоногийн дараа ажлын чөлөөг ашиглаж урьдын ярилцсан ёсоор Өлзий өвгөн эрхэлж хүүхдүүдийн дааганы саадтай уралдаан явуулав. 

	Даагачид тоос манаруулан бөөнөөрөө эргэлээ. Тэднийг адуучин Мэнд шар хээр мориороо хашиж явлаа. Уралдагчид ухаа тоос манаруулан бөөн явсаар гүн жалгын ирмэгт тулж ирмэгц дааганууд нь зогтусангаа жалга дээгүүр зэрэг зэргээр дүүлэн харайсаар байлаа. Дараа нь нарийн голд тулж ирээд ус цалгиулан үсэргэсээр гатлахад гол хоёр тийшээ хага зүсэгдэж цалгин эргээ цохилж, элсэн дээр хумбан туурайн мөр нэг янзын гоёмсог тамга сийлсээр байх ажээ. 

	Саад туулан уралдаж яваа дааганы төвөргөөн бөмбөрийн жигдхэн цохилт мэт нижигнэх ажээ. Одоо хөндлөн модон дээгүүр харайлгах үлдэж байв. Түрүүлж явсан Золбоо хөндлөн модонд тулж ирэнгүүт дааганыхаа дал руу алгадтал дээр үсрэн хөөрч дүүлэн харайв. Сонирхож зогссон охид:

	— Золбоо түрүүлэх нь, Золбоо түрүүллээ! гэж баяр хүргэж хашхирч байв. Золбоогийн араас дараа дараагаар даагатангууд харайлгасаар байлаа. 

	Дааганы энэхүү бартаат замын уралдаан сонин болж байгаад хүн бүхэн хөөр баяртай. Хамгийн сүүлд Ням-Осор хурдлан орж ирэв. Даага нь хөндлөн модонд тулаад харайж чадсангүй харин модыг нь унагахад сонирхогчид:

	— Баян сүргийн баян ходоод мөн дөө! гэж элгээ хөштөл хөхрөлджээ. Энэхүү саадтай уралдаанд түрүүлсэн Золбоог дааганыхаа хөлсийг хусаж зогсоход:

	— Дүү хүүдээ баяр хүргэе! Та нарын энэ зуны хөдөлмөр талаар өнгөрсөнгүйд ах нь баярлаж байна гэж адуучин Мэнд, хүүд талархжээ. 

	Уралдаан дууссаны дараа Хатанбаатар Мэндийн шар хээрийг унаж, дөрөөн дээрээ өлмийдөн зогсонгоо, Золбоогийн дааганы жолоог өргөн барьж, хэзээний хашир наадамч адил цангинасан цовоо дуугаар:

	 

	«Адуун сүргийн манлай 

	Асар жавхлан бүрдсэн 

	Ард олондоо алдартай 

	Айл гэртээ чимэг болсон 

	Энэ морь!

	Төвшин сайхан

	Төрийн найр

	Түмэн ардын наадамд      

	Түмний магнайд нь

	Түрүүлэн ирдэг, 

	Бадарсан төрийн

	Баян хангайн унага аа.

	Хөвөн цагаан үүлийг

	Хөвсөлзүүлээд ирдэг

	Хөх мөнгөн тэнгэрийг

	Нижигнүүлээд ирдэг

	Хөрст дэлхийг

	Долгилуулаад ирдэг» 

	 

	гэж түрүү даагыг цоллоход дараагаар нь Цовоо, Ням-Осорын сүүлдсэн саарал даагыг:

	 

	«Заан дөрвөн соёотой

	Заамал зургаан хүзүүтэй

	Хөндийн тоосыг хөдөлгөдөг

	Хүний үрийг баясгадаг

	Энэ хүлгийн эзэн нь

	Эндүүрч ташаарч бодсоноос

	Уясан уяа нь дутаад

	Унасан хүүхэд нь балчирдаад

	Барьсан ташуур нь богинодоод

	Үлий манхан дайралдаад

	Үргэлж саатал тохиолдоод

	Үсэрч гарсан боловч

	Үлдэж хоцорчээ. 

	Энэ жилийн баян ходоод

	Ирэх жилийн баярын магнай

	Бат түмний эх ээ!» 

	 

	гэж цоллож дуусаад:

	— За хө болсон ходоодоо аваад ир, ганзагандаа уяя гээд ганзагаа эрэхэд тойрсон нөхөд нь нижигнэтэл алга ташиж, баяр хүргэж байхад харин Ням-Осор хөлсөө шудран шудран арчиж зогслоо. 

	Хүүхдүүдийн даага сургалт дахин үргэлжилж байна. Энэ удаагийн дааганууд шөрмөс чанга, ааш догшин, савж унадаг, өшиглөдөг, хаздаг таван амтай ажээ. Золбоо, Цовоо, Цэрэн, Боролзой, Хатанбаатар нар дааганы нуруунд ургасан юм шиг гарамгай сайн тогтож байлаа. Охид эмнэгчдийг сонирхон энэ тэрийг ярилцаж бахархалтай инээлдэнэ. Өвгөн тэднийг дагаж:

	— Цавиар нь ороолговол шаргаа болчихдог юм. Амтай нь битгий зууралдаад байгаач! Хандсан зүг рүү нь чөлөөтэй сул тавьж явуул. Бухахаар нь юунд тонгойгоод уначих гээд байдаг юм. Тээр... тэгж явж уначих юм гэж сургамжилсаар явна. 

	Харин Ням-Осорын унасан жижигхэн хул даага намагт орж шигдчихээд хойшоо ч үгүй, урагшаа ч үгүй яг зогсжээ. 

	— Эмнэг сургана гэдэг чинь тийм амар хэрэг биш юм даа. Чөх чөх гээд давирна, ороолгоно. Даага өвдөгцөө шаварт хөдлөхгүй зогсоно. Буугаад цулбуураасаа чангаавал шаасан гадас шиг бас л хөдөлгөөнгүй. 

	— Яасан зөрүүд амьтан бэ. Очиж очиж надад л зөрүүд нь таарчээ дээ гээд гайхаш нь тасран цулбуураасаа чангааж суухад хөх түрүү, шумуул, ялаа барьчих гээд суулгах юм биш. Нүүр ам, хувцас хунар нь нэлдээ шавар болчхож. Дахиад л даагаа унаад чөх чөх гэхэд тэр хөдлөхгүй мөртөө хөлөөс нь хазаад авав. 

	— Ёо ёо, бас ярдаг амьтан байх нь гэж хүү хөлөө гэнэт татаж авснаа харвал шилбэний арьсыг нь яз хазсан байв.       

	— Яасан ч зөрүүд амьтан бэ дээ. Хөлийг минь хазчихлаа. Нөхдөдөө юу гэж хэлнэ дээ. Даагандаа хөлөө хазуулчихлаа гэхлээр нөгөөдүүл маань бас л шоолно доо. 

	Энэ муу даагыг чинь хаячхаад явдаг юм билүү! Тэд маань хаана яваа бол... ? гээд харвал хавь ойрд юу ч алга. Намайг ингээд намаг дотор зөрүүд даагатай хаячихдаг юм байж дээ гэснээ хүү дааганыхаа хажууд очоод ташуураараа хэд сайн ороолгов

	Даага нь харин улам өширхөх мэт бөөрөөрөө тэрийгээд хэвтчихэв. Хүүгийн хөлс нь урсаж, арга нь тасран зогсоход тэртээгээс өвөө нь шогшуулсаар ирж яваа харагдав. 

	— Ээ гялай, өвөө маань ирлээ гэж хүү баярлав. 

	Өвгөн ирэнгүүт хуйвтай уургаараа даагыг нь хэд сайн ороолгож босгоод хүүг унуулж урдаа оруулан элдэж хөөнгөө:

	— Наадах чинь цатгалдаад байгаа юм. Аваачаад хэдэн цаг уячих. Шавхрахаараа тэгж хэвтэх байх аа чи! гэж дааганы тухай боловч хүүд хэлж байгаа юм шиг өгүүлжээ. 

	Адайр дааганы аяыг олж болох юм байна гэж хүү бодож явлаа. 

	Зуны сайхан нарлаг өглөө хүүхдүүд эртлэн босоцгоож, хүйтэн усаар нүүр гараа угаан, бие биеэ усаар шүршин, хөөцөлдөн тоглож байтал эртэч өвөө усны хөвөөнөөс нэлээд амьсгаадан ирж:

	— Хүүхдүүд ээ, цаана чинь сүйд боллоо гэвэл. 

	— Юу болов оо, яав аа? гэж тэд хашхиралдан угтав. 

	— Цаана чинь ус үерлээд савнаасаа хальж байна. Өнөө хийсэн хэдэн бухлыг чинь үер хамаад урсгах нь одоо яадаг билээ! Ундаа хурдан ууцгаагаад хөдөлье гэхэд Цэрэн:

	— Өвөө бид одоо харьцгаах болж байна уу? гэхэд

	— Юуны чинь харихтай манатай. Энэ зунжингийн чинь хөдөлмөрийг цаана чинь үер дайрч ирээд хамах гэж байна. Түргэлцгээ! гэж тэвдүүлэв. 

	Тэд ундаа хагас дутуу уугаад сэрээгээ мөрлөн очиж бухал зөөх ажилд шамдацгаажээ. Бага үдийн алдад савнаасаа хальсан усны үер гуу жалга, хонхор хотгороор мэлийтэл цутган орж ирэхэд бухлын түрүүч үерт автаж эхлэв. Хүүхдүүд хонхор хотгорын бухлуудыг төвгөр газар өөд гар хумхих чөлөөгүй тун шаламгайлан зөөсөөр байлаа. 

	Үер улам ихсэж, гүн жалгын бухлууд «Хүүхдүүд минь баяртай, ажлыг урдаас сайн бодож байж хийж байгаарай» гэж хэлэх шиг дэндгэнэн хөвж одсоор... Нарийн цутгалангуудын ус эргээ халин гуу жалгаар шоржигноно. 

	— Хайран бухлууд минь. Энэ зуны хөдөлмөр минь ингээд хэдхэн мөчийн дотор үгүй болчихдог юм байжээ гэж Сарнайн харамсан үглэж явахад Сэлэнгэ хөлсөө ч арчих завгүй бухлаа сэрээдэн зөөж гүйсээр байв. 

	Золбоо Цовоо хоёр бараг нэг нэг бухал сэрээдэж өргөн зөөнө. Хатанбаатар Боролзой хоёр хам болчихсон нэг бухлыг хоёр талаас нь сэрээгээр нэвт хатгаад зөөж байв. Харин Ням-Осор Цэрэнг бараадасхийн сэрээний үзүүрт тохмын чинээ өвс өлгөөд явж байгаа харагдана. 

	— Бидэнд ар талаас туслах хүч даанч алга учраас ингээд л гардан байлдсаар азаа үзэж дээ гэж Хатанбаатар Боролзой хоёр ярилцсаар шаламгайлна. Жалга гуунаас зөөж төвгөр дээр гаргасан бухлуудыг харахад нутаг сэлгэсэн айл шиг цэмцийнэ. Энэ үед Цэрэн хашхирч:

	— Өвөө, энэ гууны усаар нэг гуя онгоц урсаж ирлээ гэхэд өвгөн:

	— Аль вэ! гэж наран сөрөг саравчилснаа: — Ороод бариад ав, Юун сайн юм бэ! Урсаж ирсэн гуя онгоцыг болбол л барьж авдаг нь манайхны заншил байгаа юм гэхэд хөвүүд бүгд ухасхийн бүсэлхийгээр татсан уснаас жижигхэн улиасан онгоцыг газардуулж татав. 

	— Болж, сайн байна. Мөрөн гол гаталдаг энэ гуя онгоц чинь устай газрынханд хөлөг л гэсэн үг. Тэр олсоор оосорлоод наад бутнаасаа сайн уячих. Ус гатлах унаатай болж байгаа нь тэр гэв. 

	Хүүхдүүд бүсэлхийгээрээ ус татуулан явж бухлаа зөөсөөр байлаа. Үдээс хойш үер бага зэрэг татрах шинжтэй болов. Тэд өдөржин ус туулж, бухал зөөсөөр тун их ядарсан тул эрт унтацгаажээ. 

	Харин өвөө усны зах дээр үдэш очиж тавьсан тэмдгээ үзэхэд үдээс хойш алд илүү татарсанд баярлаж:

	«Тэгнэ ээ тэр. Гэнэт түргэн нэмсэн болохоор огцом татдаг номтой. Муусайн хүүхдүүдийн минь зунжин, намаржингийнх нь хөдөлмөрийг үдийн хугаст ул мөргүй баллачих шахлаа. Их мөрөн гэдэг чинь хэцүү хайрхан шүү. Тэгээд хоёр хоног үерлэсэн бол яана. Бухал мухал ч дүүрсэн хэрэг болж, хүний амь насанд ч хүрч мэднэ» гэж бодож зогсжээ. 

	Хүүхдүүд өглөө үер татарсныг өвөөгөөсөө сонсож, саяын үерээр Сэлэнгийн бригадынхны хийсэн бухлуудыг үер ерөөсөө аваагүй тул тэднийг ам амандаа магтан сайшааж, түрүүний нэг уралдаанд Сэлэнгийн бригадынхан байр эзлээгүй өнгөрснийг сэргээн ярьж бас нэгэн маргааны сэжүүр үүсгэжээ. Өвөө үүнийг сонсоод:

	— Тэр тун сайн хэрэг. Ажлыг сайн бодож хийсэн нь хожим хождог юм. Ийм их мөрний дэргэдэх бухал нурууг орчныг нь аль өндөрлөгт хийдэг юм гэж зөвлөхийг сонсож суусан Сэлэнгэ охины нүүр чавга шиг улайж:

	— Би та нараас уучлалт гуйх гэсэн юм. Уучлалт ч гэж, энэ бол миний дутагдал юм. Эртүүд манай бригадынхан бухлынхаа тоогоор бусад бригадуудаас түрүүлэх гэж төвгөр газар сэмбэгэр бухлууд хийсэн нь үнэн. Тийм учраас биднийг магтах биш, та нар намайг зэмлэх ёстой байсан юм. Би дутагдлын эзэн. Харин цаашид давтахгүй гэж шударгаар өгүүлэхийг өвгөн сонсоод:

	— Дутагдлаа нуудаггүй нь сайн. Засахдаа л гол нь гэв. 

	Ер нь үерийн тэр нэгэн өдөр тэдний хожмын ажил хөдөлмөрт бас нэг сургамж болж, хэдэн нуруу хийх бухлаа үерт урсгаж алдсан нь басхүү харамсал төрүүлэх ажээ. 

	Хүүхдүүд даагаараа бухал чирээд бужигнаж байна. Амаа мэдэж шавхарсан дааганууд тэнхээ мэдэн зүтгэхэд Ням-Осорын хул даага тэдэнтэй зуузай холбоно. Жаалууд даагаараа бухал үй зайгүй чирсээр... Зарим нь дааган дээрээ бухлаа нэвсийтэл аччихсан хөтөлж явахад дааганы зөвхөн дөрвөн хөл нь яралзан харагдана. 

	Хэдэн шалмаг эрчүүл өвс нуруулдана. Ням-Осор нуруу өөд өлийн харснаа:

	— Энэ нуруунууд чинь манай хотын орон сууцын байшин шиг өндөр болж байна шүү гэхэд нөхөд нь:

	— Манай Нямаа гэрээ санажээ. 

	— Санах ч санаж л байна. Гэвч та нартайгаа байх хэчнээн сайхан бэ. Бид хадлангаа дуусаад буухдаа баяр хийх үү?

	— Хадлангийн ажил дуусах гэж байдаггүй юм шүү дээ, Нямаа минь. Энэ их мөрөн хэзээ хөлдөнө тэр цагт л дуусна гэснээ, — Баяр хийлгүй яах вэ. Хийнэ шүү. 

	— Баяраар ямар тэмцээн болох бол?

	— Морь, бөх, усанд сэлэх... 

	— За би ч дааганы уралдаанд дахиад л оролцоно доо гээд инээхэд нь Золбоо:

	— Дахиад баян ходоод болох нь уу? Баян ходоодыг чинь жилд хоёр тэмдэглэдэггүй юм шүү гэж инээснээ:

	— Тэр баяраар Нямаагийнхаа тоосыг дахин харна даа. 

	— За одоо бүгдээрээ даагануудынхаа тэнхээг шалгаж үзье. Тэгэх үү, нөхөөд? гэхэд:

	— Яаж тэр вэ?

	— Нэг даагаар хоёр бухал нийлүүлж чирье. 

	— Өө тэр чинь ярьдаггүй хэрэг. Бидний хийсэн бухал чинь данс бүртгэлд хоёр зуун кг-аар тооцогдсон юм гэж эртүүд тоо бүртгэгч ярьж байна билээ. Тэгэхээр дөрвөн зуун кг ачааг энэ муусайн дааганууд яаж чирдэг юм бэ! гэж Цовоо хэлэв. 

	— За яах вэ үзье л дээ, хоёрыг чирээд явах нь уу, үгүй юу. 

	— За тэгвэл тэгье гэснээр тэд хоёр бухал нийлүүлж нэгтгээд даагаараа зүтгүүлбэл сөхрөх шахаад нэг нь ч хөдөлгөсөнгүйд урам хугарч жаахан хөнгөлж, бүтэн хагасыг чирэхээр тохирцгоов. Гурван зуун кг-ын ачаанд даага түүртэн зүтгэж байлаа. 

	Ингэж хэд чирсний дараа Ням-Осорын бэсрэг хул бусдаасаа олныг зөөсөнд:

	— Нямаагийн хул бяртай юм. Биеийн жижгээр болдоггүй юм байна. Тэгэхээр одоо ингэж үзье. Хатанбаатарын том хээр, Нямаагийн хул хоёроор хоёрыг чирч үзье гэлцэв. Том хээр даага зүтгэсээр газрын дунд зогсчихоод явдаггүй, харин хул нь нурууны дэргэд давгүй чирч хүрсэнд хул даагыг зүтгэх бяртайд тооцож, Ням-Осорыг бухал чирэлтийн аварга болгохоор тогтов. 

	Энэ үед даагаар бухал чирч явсан сүүлийн хүүхдүүд дуу шуу болж Боролзой бухлынхаа олсонд орооцолдож, үүдэн хоймрын чинээ газар даагандаа чирэгджээ. Цовоо түүнийг мэдээд даагыг нь цулбуурдан барьж авч тогтоожээ. 

	Боролзойн уруул хөхөрч, ухаан балартсан байв. Өвөө тэр мөчид мойтгонон гүйж очиж чээжээр нь тэвэрч хэдэнтээ сэгсрэхэд сая ухаан сэргэж ирэв. Гэвч түүний шар ногооноор бөөлжиж халуурсанд өвөө нарийн утсаар толгойг нь хэдэнтээ хэмжиж, гар хөлийг нь нэлээд удаан барилж үзсэнээ гэдрэг нь харуулж хэвтүүлээд:

	— Гайгүй ээ. Тархи нь хөдөлсөн шиг байна. Одоо орсон гэв. Түүний дотор эвгүй оргиж, толгой нь эргээд байснаа өвөөгийн илснээс хойш бие нь зовуурьгүй болжээ. 

	Хүү ингэж хэвтэж байхдаа элдвийг эргэцүүлэн бодож:

	— Миний амийг Цовоо л аварлаа даа. Түүнээс биш би өдийд дааганд чирэгдээд хэдэн хэсэг болчихсон байх биз. Би түүнд хар буруу санаж явсан. Хар буруу санах ч гэж дээ, түүний атаархуу, шаралхууд дургүй минь хүрдэг байсан юм. 

	«Алгебрын багш орж ирлээ. Улирлын дүн гарах тун ойртсон тул би тэр өдөр яг асуугдах ёстой байлаа. Би хоёр тав, нэг дөрөвтэй, ийм эгзэгтэй дүнтэй байсан юм. Өнөөдөр тав авбал улирлын дүнгээр лав онц гарах байв. Багшийн гэрийн даалгаварт өгсөн тоог гэртээ бодсон дэвтрээ харамсалтай нь мартчихаад ирсэн юм. Зэргэлдээх Цовоогоосоо даалгавраа өгөөч гэж гуйлаа. Түүний уруул нь хөдлөх шиг болсноо мөрөө хавчив. Цовоо тоонд гаргууд биш ч гэсэн сүрхий сайн. Бид хоёр ангидаа л гэхэд тоонд өгөөтэй аваатай хоёр л доо. 

	Багш хүүхдүүдийн гэртээ бодож ирснийг үзэж хэд хэдэн хүүхдэд дүн тавиад намайг дуудвал би шилээ маажин зогсож өнгөрөөв. Түүнээс хойш би Цовоогоос дахин юм гуйхыг больж, найзын холбоо муудсан нь үнэн. 

	Харин Цовоо атаархуугаараа ажил амжуулж яваа болохоос биш хохироосонгүй. Тэгэхлээр буруутай нь би юм. Булгийн ус задгайлалт дээр би бас найзыгаа гомтгосон. Зуны тэр нэг шөнийн болсон үйл явдлыг хэсгийн төлөөлөгч хүртэл дэвэргэсэн хүн бол бас л... Цовоог чадах гэж бодсон минь хамт олноо чадчих шахсан. Харин одоо ингээд бодохоор би өөрөө атаархуу өөдгүй хүүхэд байна шүү дээ. Буруутан нь би л юм» гэж дахин дахин бодож хэвттэл:

	— Боролзой цай уугаарай. Толгой чинь яаж байна. Өвдөж байна уу? гэх уяхан зөөлхөн дуунаар харвал түүний өмнө Сэлэнгэ охин ирчихсэн аягатай цай бариад инээмсэглэн зогсож байв. 

	Ажиглавал «Сэлэнгийн гарын хуруунууд нарийхан цагаан байдаг сан. Харин одоо эвэршиж борлоод их бүдүүн болчихоо юу даа» гэж Боролзой бодсоноо гараас нь цайг нь авч уунгаа дэвсгэр дээр өндийн суугаад:

	— Сэлэнгэ ээ! Өвөөг эмчилснээс хойш миний бие зүгээр болчихлоо гээд инээмсэглэв. 

	Үерээс хойш хэд хоног өнгөрөхөд усанд автсан жалга, өвс ногоо хатсан хэдий боловч хүн малын хөлөөр тэрхүү өвс ногоонд шигж үлдсэн шороо тоос хаа сайгүй манарах ажээ. 

	Хүүхдүүд эртүүдийн үерээр барьж авсан онгоцоо хуурай жалгын ирмэгээс биеэрээ түрж, чирч гулдарсаар нэгэн гүн цэнгэг цөөрөмд авчирч модноос уясан бөгөөд энэ гуя онгоц бол одоогоор тэдний усаар гаталж сэлж сургуулилах ганц найдвартай хөлөг болой. 

	Энэ цэнгэг цөөрөм бол дөрвөн талаараа нарийн жирээгээр хүрээлэгдэн эмжигдсэн голдоо гурван алдын уурга далд ором гүнзгий бөгөөд ус их үерлэж савнаасаа халих үед дээд талын булангийн хоёр нарийн гуугаар үерийн ус цутган ордог, үергүй үед гаднаас орох усгүй болж цэлмэг хөх тэнгэр шиг цэнхэртэн мэлтэлзэж, нугас ангир ямагт нургилж, бор галуу эрэг хөвөөний торгон элсэн дээр сүрэг сүргээр хуйлран сууж, нур нур дуугарах бөгөөд үерийн их халиагаар ус уснаас орж ирээд үлдэж хоцорсон цурхай голдуу цөөн тооны ташуур, улаан сүүл загас эргийн эмжээрийн бургасны сүүдэр даган мандлаар нь сүүлээ гуядан шарваж, далбаагаа жирс жирсхийлгэн сэлэх нь гайхамшигтайн дээр хэрэв хүн цөөрөм рүү өнгийвөөс зурс зурсхийн усан судал долгилуулаад алтан хайрсаа гялалзуулж шунган одмуй. 

	Хүүхдүүд энэ цөөрөмд ажлын чөлөөгөөр байн байн ирж онгоцонд охидоо суулгаж, хөвүүд нь урт сэлүүр гялс гялсхийлгэж, ээлжлэн сэлж наадах ажээ. Урсгалгүй тогтуун энэ цэнгэг цөөрөм ирээдүйн усчдын сургуулийн талбай болсоор байв. 

	Тэд онгоцныхоо морин толгойд өнгө өнгийн бүс даавуу намируулан уясан нь сүр оруулж гоёсных, бас усчин удмын хүндэтгэл бөгөөд харин хоёр толгойд нь гал улаан, цэнхэр өнгийн дарцаг дэрвүүлсэн нь хүсэл мөрөөдлийн билэг тэмдэг болсон ажээ. 

	Капитан Хатанбаатарын удирдсан далайн хөлөг онгоц баруун захын боомтоос зүүн боомт орохоор хөдлөхөд аялагчид нь нар салхинд борлосон бие чийрэг, бондгор хөөрхөн охид ажээ. Капитан сэлүүрээ гялс гялсхийлгэн хол хол шидэлж тонголзон тонголзон хатгахад хөлөг онгоц ус зүсэж долгио бидэртүүлэн урагшлах ажээ. 

	Зорчигчид нүүр дүүрэн баясгалантай агаад цөөрмийн толин цэнхэр мандал, дэлгэсэн торгон хадаг салхинаа үл мэдэг намирах мэт туналзаж, өмнөөс нь чийглэг сэрүүн салхин сэв сэвхийтэл үлээнэ. 

	Дараа нь капитан Боролзой жолоодон цөөрмийн мандлаар тойрон эргэлдэж, ус бидэртүүлэн сэлүүрдэхэд цагаан даашинзтай охид онгоцны ирмэг дээр ус руу хөлөө унжуулан үсээ задгайлж суусан нь нуурт хөвөх хун цэнг санагдуулах бөгөөд усчид нь усан замын хөлөг онгоцны ирээдүйн эрэлхэг капитанууд бөлгөө. 

	Жаалууд нуурын хөвөөний алтан элсэн дээр хөөрөлдөж суухад тэднээс нэлээн дээхэн Сэлэнгэ мөрний дээгүүр нумран сунайх бүдүүн бат олон баганат хаш цагаан гүүр бургасны завсар чөлөөгөөр цайрч харагдахад Цэрэн:

	— Сэлэнгэд ийм сайхан гүүр сүндэрлүүлчхээд байхад энэ муу улиасан гуягаар одоо яах вэ дээ. Ичгэвтэр гээд ярвайв. Тэгэхэд нь Золбоо тосон авч:

	— Баруун аймгуудын авто тээврийн замд гарсан шинэ том амжилт юм. Энэ сайхан гүүрийг сүндэрлүүлсэн хөдөлмөрч ах эгч нар, анд зөвлөлтийн мэргэжилтэн нөхдөөрөө бид бахархах ёстой. 

	Бас энэ гүүрийг манай Сэлэнгийн, тэгэхдээ бүр эндхийн унаган хүү хөдөлмөрийн баатар Д. Базаргүр ахын удирдсан хамт олон төрж өссөн нутаг усныхандаа бүтээж босгосон нь бидний бахархал юм. 

	Базаргүр ах эгээ л бидэн шиг Сэлэнгэ мөрний дөлгөөн мандалд умбаж шумбаж, хүүхэд ахуй насаа үджээ. Тэгэхээр ирээдүйн тэр зам гүүрний баатрын гараа ч бидний наадаж байгаа энэ цэнгэг цөөрмөөс эхэлсэн байна. Харин энэ улиасан онгоц бол бидний ад шоо үзэх эд эгээ ч биш гээд

	— Улиасан онгоцонд морины толгой сийлдгийн учир бол монгол хүн хүлэг сайн мориныхоо толгойг эрдэнэ мэт эрхэмлэн хайрлахдаа хуурын толгой, онгоцны толгойд морины толгой сийлдэг бэлгэдэлтэй юм гэнэлээ. 

	Тийнхүү морины толгойг эрдэнэтэй адилтган хүндэтгэж хөсөрт гээлгүй хад чулууны орой дээр, хайлаас модны мөчир дээр тэртээ өндөрт байрлуулж нандигнан хадгалдаг заншил уламжлагдсаар иржээ. 

	Улиасан онгоцыг мөрөн далай гатлахтай холбож их бэлгэшээн хүндэтгэдэг уламжлалт ёсон ийм ажээ гэж ярьсныг тэд сонирхож толгой дохиж суулаа. 

	Хүүхдүүдийн босголцсон нуруу Сэлэнгийн тэнүүн уудам хөндийгөөр өндрөө булаалдан дүнхийж, үзэсгэлэн төгөлдөр агаад хийсэн бүтээснээ харах тутам тэдний зориг эрмэлзэл хөвчрөн бадарч, улам ихийг бүтээх сэн гэсэн чин хүсэлд хөтлөгднөм билээ.

	Өвсөн нуруу өвлийн зузаан хуяг. Бас хүний хөдөлмөр. Хэрэв түүнээс атган авч үнэртвэл ажил амьдрал оргилон буцалж байдаг хөдөө нутгийн анхилуун сайхан намрын үнэр өвөл ч, хавар ч арц хүжийн үнэр мэт сэнгэнэн үнэртсээр байх вий. 

	Хүүхдүүд ажлаас бууж ирмэгц дор бүрдээ шамдаж, одоохон эхлэх тэмцээнд нууцхан бэлтгэх ажээ. Өвөө өгүүлрүүн:

	— Та нар энэ зун намар зав чөлөөндөө ногт хазаар, дан, хоймсон, гурамсан чөдөр зангидаж сурсан. Өнөөдрийн гурамсан чөдөр зангидах уралдаанд хэн нь ухаан самбаа, ур чадлаа сорьж түрүүлэхийг үзье. Тэгэхээр хэд хоногийн өмнө зарласан болохлоор бэлтгэл хангагдсан гэж үзэж байна. Та нарын чөдөр зангидах сурыг яг хүрэлцэх хэмжээгээр нь зүсээд бэлтгэчихсэн гээд дэргэдээ хэсэглэн боосон хэдэн хэсэг сур луу зааснаа:

	— За одоо хөвүүд чөдөр зангидахад хэрэглэдэг шор, хутга, багажаа урдаа тавь. Харин чөдрийн чагт бол одоогоор нууц байгаа. Яагаад гэвэл өөрсдөө нууцаар бэлтгэсэн байгаа шүү дээ. Энэ уралдаанд чанартай цэвэрхэн зангидсан нь бусдаасаа дээгүүр оноо авч түрүүлнэ. Чөдөр бол үндсэн хоёр хэсгээс бүрддэг учраас хэсэг тус бүрд 15 оноо өгнө. Бүгд 30 оноогоор түрүүлэх юм. 

	— За ойлгов уу, хүүхдүүд ээ? Харин охид бол та нарт тусалж сураас чинь татаж өгөх зэргээр тусламж үзүүлэх болно гэлээ. Уралдааныг нэг цаг хагаст багтааж дуусгана гээд өвөө цагаа харснаа:

	— За одоо уралдацгаа! гэв. 

	Тэд дор бүрдээ ухаан, ур хоёроо шавхаж, хэмжээ тааруулж зүссэн бэлэн сураар гурамсан чөдөр зангидах уралдаан эхлэх нь энэ ээ. 

	Боролзойг сураа гурамслан алгадаж суухад зэргэлдээх Цовоо хаагаа зангидах гэж ноцолдож суулаа. Боролзой хоёр алгаа гаргаад хаанд нь залгав. 

	Сэлэнгэ, Цасан хоёр хөвүүдийн сураас татаж өгөх, багажийг нь дөхүүлэх зэргээр найз нартаа тусалсаар байлаа. Цэрэн хаа, сум хоёроо зангидчихаад хөхийг нь бэхлэх гэж ядаж суув. 

	Тэд дор бүрнээ хурдан цэвэрхэн зангидаж байгаад өвөө урамшиж, дундуур нь явангаа харж ажиглана. Ням-Осор зөвхөн сумтайгаа л ядаж суулаа. Харин өвөө түүний чөдрийн суманд хоёр хааг нь залгалцаж туслав. Энэ үед өвөө Хатанбаатар луу харвал чөдрөө зангидаад дуусчихсан гагцхүү чагт хийх нь үлдсэн байв. 

	— Дууссан нь чагтаа хийгээд надад өгөөд байгаарай гэхэд Хатанбаатар өврөөсөө гурван эврэн чагт гарган ирж алганы бачуухан нүхээр арайхийж хийгээд жирийтэл сайхан зангидсан гурамсан хар чөдрөө өглөө. 

	Дараа нь Цовоо Золбоо нар хусан чагт хийгээд тушаав. Чөдөр зангидалтын уралдааныг дүгнэхэд чанар хийцээр 30 оноо авч нэгдүгээр байрт орох чөдөр байсангүй. Харин Хатанбаатарынх 25 оноогоор хоёрдугаар байр, Золбоогийнх 23 оноогоор гуравдугаар байрт оржээ. Хүүхдүүдийн зангидсан чөдөр бүхэн чанар хийцээр өвөөгийн санаанд хүрээгүй тул тэд цаашид ур ухаанаа улам дайчилж, сайн зангидаж сурах юмсан гэсэн хүсэлд хөтлөгдөн суув. 

	Зарим нь бургасан чагт хийсэн, ер нь чөдөр зангидалтын ур их дутагдалтай байна гэж өвөө сургажээ. Харин чөдрөө хайрлаад малын хөлд хийдэггүй өнөө Хатанбаатар тэмцээнд түрүүлсэнд нөхөд нь баяр хүргээд үүнээс хойш Хатанбаатар шиг даагаа сул тавьж явбал чөдөр ногт зангидалтын ийм уралдаанд түрүүлж байх юм байна гэж дамшиглацгаажээ. 

	Хүүхдүүд өглөөний нартай уралдан босоход цавцайн цайрах хяруу дээгүүр хүн малын мөр тодорч:

	— Алтанхан намар... Алтанхан намар айсуй! гэсэн намрын ая дуу тэдний чихнээ сонстох мэт болов. Хүүхдүүд хяруу дээгүүр хөл нүцгэн жирийлгэж, Сэлэнгийн хөвөөн дээр очиж хүйтэн усаар нүүр гараа угааж суутал цоо шинэ «Газ-53» машин давхиж ирлээ. Тэд уван цуван гүйсээр майхан дээрээ ирвэл жолооч нь өвөөд нэгэн урилга гардуулан өгч байгаа харагдав. 

	«Хүндэт нөхөр Өлзий болон танай бригадын хүүхдүүдийг улсад шинэ гүүр хүлээлгэн өгөх ёслолд оролцохыг урья» гэснийг уншаад царайд нь инээмсэглэл тодорч:

	— За хүүхдүүдээ аваад явдаг хэрэг ээ гэж өгүүлэхэд жолооч:

	— За өвгөн гуай хурдлаарай. Та нарыг хурдан авчир гэсэн гэхэд өвгөн хүүхдүүд рүүгээ хандаж:

	— Бидэнд гүүрний ёслолд оролцох урилга иржээ. Бүгдээрээ явцгаая. Хувцас хунараа сольж өмсөцгөө гэв. 

	Хатанбаатар ул нь ханзархай гутлаа сураар янгинатал боосноо тэгэхээс тэгсэн юм шиг өвөөдөө харуулахад тэр толгой сэгсэрч:

	— Хүүхээд та нарт энэ хүүд түр өмсгөчих илүү юм бий юу? гэвэл Цэрэн:

	— Надад нэг шинэхэн усны гутал бий гээд урт түрийтэй гутал майхнаас барьж гарч ирсэнд:

	— Цэрэнгийн ганц урдаа барьдаг гадаад хром энэ дээ. Хатанбаатар минь давгүй ээ, давгүй. Наадахаа углачих, ажлын улсад ямар хамаа байна гэж нөхөд нь шоглов. 

	Тэд мөдхөн машинд сууцгааж, өглөөний сэрүүн тунгалаг агаарыг зүсэж, салхи сүнгэнүүлэн давхиж одов. 

	Эднийг очиход шинэ гүүрэн дээр туг далбаа барьсан ажилчин малчин дүүрэн цугласан байв. 

	Сэлэнгэ мөрний дээгүүр нумлан сунайх хаш цагаан гүүр чухамдаа энэ тавилан дээр урьд өмнө үзэгдээгүй, бас энэ тавилангаар ч барахгүй манай улсын гүүр барилгын түүхэнд хамгийн урт төмөр бетон гүүр байв. 

	Гуртын тавилан гэгч олонд алдартай Сэлэнгэ мөрний тавилан хувьсгалын эхний жилүүдээс эхлэн баруун аймгуудын унаа хөсөг зорчдог их хөлийн газар болсон боловч эхлээд олон улиасан онгоц холбон их мөрнөөр ердийн хөсөг, цөөн тооны машин үүгээр гаталж алс холын аян замдаа шуудардаг байжээ. 

	Хожим нь перевоз тавьж эдүгээ хүртэл үйлчилсэн боловч мөрөн үерлэхээр хөсөг тэрэг олон хоногоор саатаж аян замынханд их саатал учруулсаар иржээ. Одоо энэ гүүрийг тавьснаар Сэлэнгэ мөрөн үерлэж хэчнээн догшровч, саатахгүй сайхан боломжийг олгожээ. 

	Ёслолд оролцогчид гүүрний аман дээр туг далбаагаа барьж жагсахад төв, орон нутгаас ирсэн дарга нар улаан тууз хайчилж, нээлтийн үг хэлэн, гүүрний хөдөлгөөнийг нээжээ. 

	Алс холын замд явж байгаа олон жолооч нарын тэргүүнд БНМАУ-ын аварга тээвэрчин, саятны бригадын ахлагч Б. Чойдог түрүүлж шинэ гүүрээр их мөрнийг анх гаталж гарсан нь хожим хойно түүхтэй бөгөөд сонин ажээ. 

	Гүүрийг барьж байгуулсан зам гүүрний эрэлхэг ажилчдад нутгийн малчид, пионерууд баяр хүргэж үг хэллээ. «Энэ урт гүүрийг дархалсан хүндэт барилгачдын дотор манай нутгийн унаган хүү БНМАУ-ын хөдөлмөрийн баатар Д. Базаргүр тэдний дунд нүүр дүүрэн баяр баясгалантай зогсох бөгөөд тоглон наадаж өссөн их мөрөндөө ирээдүйд ингэж том гүүр барьчхаад зогсож байна гэж энэ хүн хүүхэд ахуй насандаа зүүдлээ ч үгүй явсан даа. 

	«Эр хүний замын хүзүү урт» гэгчээр энэ урт сайхан гүүрийг энд сүндэрлүүлэн босгох ийм их хувь тавилантай хүү Сэлэнгийн тохойгоос төрсөн нь манай өнөөдрийн алдар гавьяа юм даа гэж хүүхдүүд бодож бахархан харж зогсжээ. 

	Гүүрийн хашлага дээр 1980 он гэж бичсэн нь тодхон харагдана. Энэ юу гэсэн үг вэ? гэвэл Гуртын тавилангийн шинэ түүхийн эх болон үлдэж байгаа он тоолол ажээ. 

	Гүүр нээх ёслолд оролцож, тэр алдарт барилгачдын бүтээсэн сүрлэг гүүрээр аян замын машин сүнгэнэн одохыг харахад хүүхдүүдэд онц сонирхол төрүүлж, хөдөлмөрийн гайхамшгийг бишрэх бодол тэдний оюун ухаанд бат хоногшин үлдвэй. 

	Орондоо орж унтахаар тухлан зэхсэн хөвүүд охидоо дуудаж:

	— Охид оо, та нар майханд ирж сайхан үлгэр сонсоцгоохгүй юу? гэхэд цаадуул нь:

	— За яамай гэв. 

	— За тэгвэл хохь чинь дээ. Манай Боролзой сайхан үлгэр ярих гэж байна. Харин та нар маргааш, сонсох минь яалаа гэж битгий амаа барьцаагаарай мэдэв үү? гэхэд:

	— Бид орондоо ороод тухалчихсан гэж Сарнай хариулав. 

	— За Боролзой өнөө баатрын тухай үлгэрээ эхлээч дээ. Өвөө, охидод сонсогдохоор чангахан ярина шүү. 

	— Хөдөлмөрийн баатар бол улс эх орондоо үнэн сэтгэлээр сайн хөдөлмөрлөснөөр болдог юм байна. Базаргүр ах бол ийм олон сайхан гүүр барьж баатар болжээ. Өвөө, үлгэр сонсоорой! гэхэд:

	— За за өвөө нь чихээ тавьж л байна гэж майхны зүүн хатавчнаас дуугарав. 

	— Би үлгэрээ ярьсаар байгаад дуусчихсан шүү дээ гэж Боролзой тунирхах аястайд:

	— За за, туниад яах вэ. Өнөө шөнө чи ярьчих. Маргаашаас бид ээлжээр ярина гэж хэн нэг нь хэлэв. 

	Боролзой хэзээний үлгэрч шиг хоолой засаж өгүүлрүүн:

	— Дээр үед манай энэ хушууны нэгэн харц ардынд ууган хүү нь мэндэлжээ. Түүнд Магсаржав гэж нэр хайрлаж гэнэ ээ гэж хүүг үлгэрээ эхлэхэд:

	— Наадах чинь үлгэр юм уу? гэж нэг нь асуув. 

	— За тэгээд юу болохыг нь сонс л доо? гэж нөхөд нь шавдуулахад үлгэрч залган өгүүлрүүн:

	— Ядуу айлын хүү болохоороо хөлд орж, хэл сурахаасаа эхлээд «Ямбалахыг сурсангүй, явдлыг сурсаар» аав ээжийн гар дээр арван нас хүрчээ. 

	За тэгээд тэр хүү маань мал дагаж, аргал зомгол түүж, үеийнхэнтэйгээ наадаж, үхэр тугал буцааж, хэрсүүжсэн цагаасаа хус модноос шилж эгшээж хатаагаад нарийн эр хар сураар хөвчилж хавчаахай хийж авч гэнэ ээ. Түүндээ хоёр янзын сум үйлдсэний нэг нь ерийн нарийн бургасан сум, түүнийхээ үзүүрт тэвнэ шигтгэж шаазгай, алагтуу, хулгана зурам алдахгүй намнадаг болжээ. 

	Нөгөө сумыг нь сүмбэ мэт нарийн яргайг шовх үзүүрлэн засаж чилийтэл хатааж ойр зуурт хэрэглэхгүй нандигнаж, хааяа малд явахдаа авч явдаг байж гэнэ. 

	Энэ үеэс Магсаржав хүү хоёр найзынхаа хамт тамгын газрын нэгэн зангид шавь орж өдөр бүр эрдэм номын үсэг заалган эхэлжээ. Тэр занги ихэвчлэн шар тостой арвайн гурилын замбаа иддэг байж л дээ. Тэрбээр үндсэн бор аяганд шар тос ханхалсан замбаа зуурч, түүнээсээ атган Магсаржав хүүд өгөөд нөгөө хоёрт нь өгдөггүй байжээ. Тэгэхээр зангийн гэргий унтууцаж:

	— Гурван хүүхэд байхад хоёрыг нь ялгаад, дандаа энэ монхорт өгөөд байдгийн учир юу билээ? гэхэд занги:

	— Юманд учир, суманд хичир гэж бий хө. Юуны өмнө Магсаржавыг номд сургавал хэт нь бидний хүүхдийн аманд хоол хийж өгөх хүүхэд байгаа юм гэдэг байжээ. 

	Харин Магсаржав хүү өнөө атгаж өгсөн замбааг нь идэхгүй хоёр найздаа хуваагаад өгчихдөг байж гэнэ. 

	Нэгэн өдөр Магсаржав хүү Сэлэнгийн эргээс бургас үүрээд явж байтал харцага хэдэн богширгыг хөөгөөд өтгөн сөөг мод руу оруулчихлаа гэнэ. Хүү түлээгээ тавингуут зогсоод харвал өнөө бор шувуухайнууд хөөгдсөндөө модны мөчир мөргөж тусан, амь тэмцэж ядаж байгааг харж тэднийг өрөвдөхдөө харцагыг олж харвал, тэдний дахин нисэхийг отож элэн халин эргэлдэж байхад нь тэвнэт сумаараа харвасан чинь харцага бургас моддын орой руу сүр сархийн унаж иржээ. 

	Хүү харцагын өехийд шигдсэн сумаа авч түлээгээ үүрээд гэрийн зүг алхахдаа харцаганд хөөгдсөн бор шувуухайн тухай бодсоор харьжээ. 

	Ингэж өдөр хоногоор хүүгийн эр бие чангарч, эр зориг нь хатуужсаар байж гэнэ. 

	Намар оройхон цагт юмсанж. Хүү уулын хяр дамжиж малаа харж явтал бүргэд нэг юм шүүрч алдаад, шүүрч алдаад л байна гэнэ. Бүргэд түүнийг шүүрэхээр шумбахад тарвага нь өвсөн дотор хурж хэвтчихээд байжээ. Тэгж тэгж тарвагыг нуруун дээрээс нь сарвуугаараа базаад хөөрчээ. Тарвага шүүрсэн тэр бүргэд тоох шинжгүй толгой дээгүүр нь эргэлдэхэд хүү яргай сумаа шившиж бүргэд рүү тавьтал далавчаа дэлгэн навсайгаад унаж иржээ. Хүү очиж үзвээс сум нь бүргэдийг нэвт сүлбэсэн байж гэнэ. Бүргэдийн савраас мултарсан тарвага дош өөдөө паацганан давхихад хүү:

	— Дахиад бүргэдийн саварт битгий өртөгдчихөөрэй! гэж хашхиран хоцорчээ. 

	Үүнээс хойш хүүгийн авьяас билэг улам тодорсоор алдартай сайн харваач болсон юм байж. Удалгүй Магсаржав хүү монхор хамартай, бүдүүн хар гэзэгтэй, хэт хутга зүүсэн идэр залуу болсон байжээ. 

	Тэгтэл монгол нутгийн баруун хязгаарт үүрлэн бугшиж байсан хятадын шунахай цэргүүдийг даран сөнөөхөд илд эргүүлж, эр чадлаа үзүүлэх эр цэрэг эх оронд хэрэгтэй болж л дээ. 

	Идэр залуу Магсаржав засгийн даалгавраар хурц сэлэм зүүж, хуйтай буу үүрч, хуяг дуулгаа агсаад, хурдан хүлгээ унаж, хайрт эх орноосоо харийн дайсныг хөөж цэвэрлэхээр их цэрэг жанжлан алсын аянд дайлаар морджээ. 

	Жанжин Магсаржав их цэргээ жагсааж:

	— Цэргүүд ээ! Дайсныг сөнөөн дарж, эх орноо харийн түрэмгийлэгчдээс ариутгах гэж байна. Зоригоо чангалж, чадлаа хөвчилж, миний хойноос зоригтой дайран орцгоо! гээд сэлмээ ханхийтэл нь сугалахад цэргүүд нэгэн зэрэг ура хашхиралдан довтолж, атаатны зүрхийг чичрүүлэн, харгис дайсныг хиар цохин устгажээ. 

	Энэ их тулаанд хурц мэсийн ирэн доороос, их цэргийн тоосон дундаас ардын хүү баатар төржээ. Энэ баатар нь үлгэрийн баатар ч биш, үнэнхүү амьдралын гүнээс төрсөн Ардын Хатанбаатар Магсаржав байжээ гэхэд хүүхдүүд:

	— Тийм ээ. Дайнд баатар төрдөг гэж энэ вий гэлцэн цааш хэдий хүртэл ч юм хүүрнэлдэж гэнэ. 

	Гэтэл өвөө «Хүүхдүүд маань Хатанбаатарын тухай ярьж ярьж унтав даа. Халхын Хатанбаатар сайдын барааг хүүхэд ахуйдаа, эднээс ч арай бага байжээ дээ, нэг харсан сан. Ховдыг дайлаар байлдаад ирэхдээ энэ дээд Далангийн тавилангаар гаталж байхад нь ээж бид хоёр очиж, ээж маань түүнд мөргөж, бас намайг дайн тулааны их баатар хүнд мөргөдөг юм гэж мөргүүлж байсан сан. Одоо бодоход нэг их том хүрэн хүн байсан шиг санагддаг юм» гэж бодож байтал майхны хаяагаар хүйтэн салхи үлээхэд:

	— Цаг ч бас явах нь байна шүү. Өнөөдөр чинь намрын тэргүүн сарын хорин таван гэж шивнэснээ: «Хүүхдүүд маань энэ зун их л ажил амжууллаа даа, чамлаж болохгүй. Олон даага эдэлгээнд сургалаа, бэлчээр усжууллаа. Энэ голын хөндийн хадсан өвсийг тужид нь бухалдлаа. Хүүхдүүдийн хүчээр их юм бүтээж болох юм байна шүү. Эцэг эх бид үүнийг бас сайн ойлгож бодмоор юм. 

	Өнөө нударга Палам захиргаан дээр давхиж очиж юу юу гэж агсамнана гэв ээ. Тэр зөнөг Өлзий хэдэн хүүхдүүдийг зунжин намаржин хоол ундгүй хатааж, гарыг нь саарьтуулж, сарьс болтол газар ухуулж, бас хүргэнийхээ эмнэгийг уналгад сургуулж үйлийг нь үзэж байна гэж ярьж явна гэсэн. Бидэн дээр ирж хэчнээн дөвчигнөсөн билээ. Овилгогүй хар тархи. Өтөлснөө мэдэхгүй, тавтиргүй гэдэг нь. Хүү нь харин энэ янзаараа байвал аюулын ажилсаг хүү болох вий. Палам уруу татчихгүй бол... ?» гэж бодсоор өвөө ч бас нам унтжээ. 

	Намын ахмад гишүүн, халамжлан хүмүүжүүлэгч Өлзий, сурагчдын бригадын ахлагч Золбоо нарт:

	«Та нарын амрыг эрэхийн ялдамд ажил хөдөлмөрт чинь амжилт хүсэж, сум, сангийн аж ахуйн нийт малчин, механикжуулагчдын өмнөөс талархал дэвшүүлье. 

	Та бүхний нэг санаа зорилготой, зохион байгуулалттай хийж бүтээж байгаа зун намрын чинь хөдөлмөрийн дүнг сумын ХЗЭ-ийн байгууллага халуунаар дэмжин хүлээж авч ажил хөдөлмөрт тань тусалсаар ирсэн бөгөөд хойшид ч туслах болно. 

	Та бүхний үүсгэсэн энэ санаачилга бол манай сумын пионер сурагчид, баатарчуудын дундаас төрөн гарч байгаа шинэ ажил үйлс юм. Санаачилгын эзэн болсон та нөхөд бусдаа хошуучлан манлайлж намын эдийн засгийн бодлогыг биелүүлэх хэрэгт үлгэр жишээчээр ажиллаж гялалзсан сайхан амжилт гаргасныг эвлэлийн байгууллага анхааралдаа авсан билээ. Та нөхдийн энэ үүсгэн сэдсэн ажил бол манай анд зөвлөлт нөхдийн үлгэр дуурайл жишээч үйлсийг санагдуулж байгаа нь улам ч бахархууштай байна. 

	Та нарын зуны халуунд хөлсөө урсгаж байж усжуулсан бэлчээрээр олон суурь малыг оторлон дээд зэргийн тарга хүч авхуулж байна. Бас олон эмнэг хангалыг уналга эдэлгээнд сургасан гавьяат үйлс чинь залууст үлгэр жишээ болж, үерийн аюултай амь өрсөн тэмцэлдэж, нийгмийн хөрөнгийг хохиролд учруулалгүй хамгаалж чадсан, та нарын гараар сүндэрлэн боссон олон сайхан нуруунууд чинь малчин бидний өвөл хаврыг өнтэй туулах нөөц болж тэдний баяр бахдалыг төрүүлсэн бөгөөд сумын эвлэлийн байгууллагын хүндэт дэвтэрт зүй ёсоор бүртгэлээ. 

	Та нарын зун намрын хөдөлмөрийн дүнг ажил дууссаны дараа хадлангийн чинь талбайд дүгнэж өгөх болсныг урьдчилан мэдэгдье. 

	Сумын ХЗЭ-ийн үүрийн нарийн бичгийн дарга Б. Осор» 

	 

	гэжээ. 

	Хүүхдүүд захидлыг баяртай хүлээн авчээ. Өвөө өгүүлрүүн:

	— Тарианы ургац арвин байдаг нь мөн сайхан аа. Манай Магсаржав сангийн аж ахуй энэ жил тариа хураалтынхаа ургацаар улсад тэргүүн байранд ч орж мэднэ. Ер нь орж таарна шүү гэв. 

	Өвөө, Золбоо нар зохион байгуулалтын ажлыг яаравчлан хийв. Хүүхдүүд хадлангийн талбайгаас нүүх болсонд охид унаагүйджээ. Золбоо Цовоо нар яаравчлан давхиж Мэндийнхээс урьд нь сургаж тавьсан 12 даага адуунаас ялган хөөж ирээд охидоо унаатай болгож, хөвүүд тэдэнд эмээлээ өгч тусаллаа. 

	Ингээд Сэлэнгийн голоос өртөө илүү хол байгаа тэртээ хөдөө Айрхан нуур өөд даагатангуудын нүүдэл хөдөллөө. Тэд хагас өдөр явж Айрхан нуурын хөвөөн дэх аж ахуйн агуулах дээр буудаллаа. 

	Аж ахуйн энэ агуулах гэдэг нь хужир нөөцөлж хадгалдаг арваад том янхигар хар модон байшин бөгөөд түүнийг Дэмбэрэл гэгч бөгтгөр өвгөн харгалзаж манадаг болой. 

	Хүүхдүүд тэнд буудалламагц хөвүүд цулбуур, жолоо, чөдөр, тушаагаа сэлбэн засаж, зарим нь өвөөгийн хамт охидын хужир малтах малтуур урлаж гарав. Охид бөгтгөр Дэмбэрэл гуайгаас том жижиг олон шуудай тоолон гарын үсэг зурж хүлээн авч байлаа. 

	Тэд ингэж малын хужир шүү бэлтгэх маргаашийн шинэ ажилд шуурхайлан оржээ. 

	Айрхан гэгч энэ том нуурын цэнхэр мандал салхигүй тогтуухан намрын тэр нэгэн өдөр том цар тавагт ус дүүргэн тавьсан юм шиг мэлтэлзэж захаар нь алаг нугас энд тэнд бүртэлзэн хөвж, эрэг хөвөөгөөр нь бор галуу багшран сүрэглээд, хөдөө талаар нь тоодгийн сүрэг толгойгоо өргөн сээхэлзэж, цэнхэр тогоруу хэсэг хэсгээрээ газраас юм эрэх мэт тонгос тонгосхийн явах ажээ. 

	Эндээс бүр хөдөө тийш ухаа толгодоор зах нь үл харагдах алтан тариан түрүү шаргалтан молцоглож, түүний хулсарсан шар иш нь өтгөн түрүүгээ дааж ядах мэт салхины аясаар туялзан найгалзаж шуранхайлах бөлгөө. 

	Энэ зах хязгааргүй тариан тэнгисийн мандлаар «Нива» гэдэг олон хүрэн комбайн далайд сэлэх хөлөг онгоц мэт хүрдэн сэлүүрээ эргэлдүүлэн мөр даран урагшлахад тариа зөөсөн машин тэрэг үтрэм, тариан талбай хоёрын хооронд шоргоолж шиг цувах нь ажил хөдөлмөрөө багтааж ядан уухилсан алтан намрын амьсгал ажээ. 

	Хүүхдүүд хөвүүдийн хоёр, охидын хоёр бүгд дөрвөн бригадад зохион байгуулагджээ. Хөвүүдийн бригад бэлтгэсэн хужрыг даагаар зөөж агуулахад хураана. Охидынх хужир хамж, савлан бэлтгэх ажээ. 

	Өглөө эртлэн боссон охидын хоёр бригадыг өвөө дагуулж нуурын хөвөөнд ирээд өрөмтөж бурзайсан ээзгий шиг шаргал хужрыг хөлөөрөө малтсанаа:

	— Тун цэвэрхэн хужир малтаж авна. Энэ бол цэврээрээ байгаа нь. Эхлээд хужраа малтуураар сайхан малтаж овоолж байгаад шуудайлж байгаарай. Энэ шаргалтаад байгаа элбэг хужиртай газрыг нь дагаж овоо хий. Цэвэр хужраар томхон овоо хийж аваад шуудайлбал ажил ахицтай болно. Шуудайлсан хужрынхаа амыг тун чанга боож тавихгүй бол тээвэрлэхэд асгарч гарз болно гэж зөвлөөд бригад тус бүрд хужрын овоо малтаж хийлцэж өгөөд:

	— Одоо хөвүүдийг явуулна. Нэг дааганд 8 шуудай хужир ачуулж байгаарай! гэжээ. 

	Өвөөгийн зөвлөснөөр охид хужрын овоо хийж, шуудайлж савласаар байлаа. Малтаж савлахад хужир тоосрон бужигнаж, хамар амаар орох нь их тул тэд бүгдээрээ найтаалгаж, ам хамраа алчуураар боожээ. 

	Тэртээгээс хөвүүдийн дааган цуваа ирж яваа харагдав. Тэд бүгд нэг нэгийг унаж, мөн төдийг хөтөлжээ. Эдгээр дааганы цуваанд нэг удаа 160 шуудай хужир ачих ажээ. Хөвүүд даагандаа нуруу ачихын тул зузаан тохош тохсон байв. 

	Золбоогийнхны дааганы ачааг Сэлэнгийнхэн хурдан ачсан тул тэд түрүүлж хөдлөв. Нэгийг унаад нөгөөд нь нуруу ачсан тэр дааган цувааг харахад инээд хүрмээр сонин ажээ. 

	Сарнайнхан нөгөөдүүлээсээ хоцорсондоо дор бүрнээ шамдсаар төдий л хүлээлгэсэнгүй эхний цуваагаа хөдөлгөжээ. 

	Өвгөн тавин тонны багтаамжтай хужрын агуулахын үүдэн дээр зогсчихоод ачиж ирснийг хөвүүдээр агуулахын арын мухраас нь хөөлгөн асгуулж байв. Бууж байгаа хужрыг ажиглахад дүүрэн дундхан янз бүр байв. Хөвүүд:

	— Өвөө энэ агуулах хэдэн шуудай хужраар дүүрэх вэ? гэхэд тэр бодолхийлснээ:

	— Нэг шуудайг 25 кг-аар бод л доо гэв. Хөвүүд 2000 шуудай хужир орох нь ээ гэж түдэлгүй тооцоолов. Тэд ачиж ирсэн хужраа хоёр хоёр шуудайгаар нь мөрлөж аваачаад асгахад агуулахын хана өөд цагаан тоос манаран пургина. 

	Хүүхдүүдийнхээ сайн ажиллаж байгаад урамшсан өвөөгийн хөл хөнгөрсөн шиг харагдана. Тэд ачаагаа буулгах тоолондоо Сэлэнгийн бригадынхны шаламгай байгааг шагшин магтаж байв. 

	Тэгэхэд өвгөний нүдэнд халимагласан богино гэзэгтэй, шөнтгөр шовх хамартай, хараацайн даль шиг өтгөн жирвэгэр хөмсөгтэй, цайвар цагаан царайтай, шалмаг сэргэлэн нэгэн, нөгөө Сарнай бол хөмсөггүй хундан, дөлгөөн зантай, гойд царайлаг, дун цагаан том шүд яралзуулан инээдэг ийм хоёр өөр охин тодхон харагджээ. 

	Уналгад номхорч, эдэлгээнд зүгширсэн дааганууд тохирсон ачаанд иймээ тиймээ зангүй гүдэсхэн зүтгэх ажээ. Ням-Осор саарал даагаа унаад, зүтгэх бяртай дэлдэн чихтэй хулдаа нуруу ачиж ажиг ч үгүй алхуулж явлаа. 

	Хөвүүд өргөсөөр байгаад дасаж байгаагаас ч тэр үү хоёр гартаа нэг нэг шуудайг дааж ядан өргөсөөр орж санд мэнд асгатал элстэй хужир цутган асгахыг өвгөн хараад царай нь бараантан: 

	— Та нар асгахаа боль! Харин дааганыхаа нуруунаас буулгаж газар тавиадах гэжээ. 

	Өвөө тэр олон шуудайтайгаас өргөж үзвэл лав 60— 70 кг хүнд байгаа нь хужир биш, шороо байсанд толгойгоо сэгсэрч:

	— Ийм юм хийх гэж... Тун тоомжиргүй байна шүү. Цэвэр сайхан хужраа шороотой холимгоор бохирлочих шахлаа байна гээд Цовоогийнхонд хандаж:

	— Та нар, элс шороотой хамаад хийчихсэн байхад яагаад мэддэггүй юм бэ? Энэ чинь хүндрээд бэлээхэн мэдэгдэж байна шүү дээ. Та нар шуудай цэвэр хужрыг хоёр гартаа нэг нэгийг өргөдөг биш билүү? Тун тусгүй байна шүү, одоо яая гэх вэ. Наад тээж ирснээ гадаа асгахаас биш. Би охид руу очъё. Золбоо, Цовоо хоёр удирдаад хужраа аятайхан асгуулж бай! гэж тушаал буулгажээ. 

	Сарнайнхан шороотой хужир ачуулсан тухай яриа тэдний дунд дорхноо тарж маргаан дэгдээв. 

	— Урьд нь хужир хамж яваагүйгээс гэнэджээ гэж зарим нь зөвтгөхөд нөгөө нь өвөөг зааж сургасаар атал Сарнайнхан санаатай хамжээ гэлцэн бас нэг хэсэг нь бөөрөнхийлж нөхдөдөө хэлж сургаагүй Сэлэнгийнхнийг ч зэмлэх ажээ. 

	Өвөө харин саяхан алдааг залруулж Сарнайнханд хатуу сануулсныг тэд хүлээн зөвшөөрч, хайхрамжгүйгээс шороотой хужир хамж савласан зарим нөхдөө улаан нүүрэн дээр нь ухуулан зэмлэснээр өнгөрөвч олны анхааралд энэ дутагдал сургамж болон үлдсэн бөлгөө. 

	Сарнай гэмшиж шуг шугхийтэл мэгшин уйлсаар байжээ. Гэм нь урдаа, гэмшил нь хойноо гэгч энэ буюу. 

	Өвөөгөөсөө зөвшөөрөл авсан жаалууд нэгэн орой ажлаасаа эртлэн бууж, хүглийн дүнсийх цэнхэр уулын номин хормойн өтгөн шугуй руу жимс түүхээр шурган далд орцгоов. Түрүүнд явсан Золбоо:

	— Хүүхдүүд ээ! Наашаа ирцгээгээч ээ. гэж дуудсаар байв. Нөхөд нь цувж увсаар очвол болц нь гүйцсэн нэрс ширдэг шиг цэнхэртэхийг хараад яргуйны ямаа мэт үмхэлж гарчээ. 

	Охид гараараа шувтран үмхэлж байхад хөвүүд газар хэвтчихсэн уруулаараа хамж үмхэлсээр... Хэдэн охид:

	— Энэ сайхан нэрснээс өвөөдөө аваачиж өгнө гэж цэнхэртэх жимснээс тавтын бидонд саах мэт шувтарч суулаа. Хүүхдүүдийн дээхэн талд бас гүзээлзгэнэ бөнжийж, улаалзгана шүр шиг улайрна. 

	Жимс үмхлээд хэвтэж байсан Золбоо босож яваад ирснээ:

	— Энэ зүүн жалгыг өгсөөд нэг морьтой хүн явсан байна гэхэд:

	— Яаж мэдээ вэ?

	— Саяхан явсан мөр байна. Морины нь баас шив шинэхнээрээ... 

	— Юун хүн байх билээ?

	— Мараанд анчин очсон байна. Зайлшгүй Түгнийн мараанд очоо доо гэснээ:

	— Чамайг даа! гэж занах мэт үглэжээ. 

	Хөвүүд охидоо орхиж саяын морьтой хүний мөрийг мөшгөн явснаа түр орхиж уул өөд зам салав. 

	— Хөвүүд ээ... хаачих нь вэ? Бид айж байна гэж охидыг уул хад цуурайтуулан хашхирахад:

	— Бидэнд өөр ажил гарлаа. Одоохон харьцгаагаарай. 

	— Цэрэн ээ... Хатанбаатар аа... Та нар одоохон охидоо дагуулаад харанхуй болохоос өмнө хариарай... гэж хөвүүдийн ой цуурайтуулах нь сонсогдсоор байв. 

	Сэлэнгэ охин хөмсгөө жирвэлзүүлж:

	— Золбоогийн дураараа гэдэг нь яана даа. Жимс түүхээр ирсэн болохоос биш ямар уул хадаар хэсэж тэнэх гэж ирсэн биш. Биднийг очихоор, хагас чинь хаачсан юм бэ? гэж өвөө загнана даа. Хачин дураараа шүү гэхэд,

	— Сэлэнгэ минь сэлгүүцэгчдийн хойноос зовоод яах вэ. Жимснээс цадталаа идэж аваад саваа дүүргээд оройтохоос өмнө буцъя гэж Насан охин өгүүлэв. Тэдний гар, уруул, нүүр ам цэнхэр бэхээр будсан юм шиг харагдана. 

	Хөвүүдийн түрүүнд уул хярлаж явсан Золбоо, харахад хэлбэр дүрс нь зогсож байгаа заан шиг гэж нутгийнхан магтдаг хүглийн хөхрөх Намнан уулын энгэр өөд заахад тэнд сүрэг буга идээшилж яваа харагдав. 

	Уулыг энгэрлэн ханарах сүрэг бугын наахан дор уулын түргэн урсгалт горхины хөвөөнд өвсний сөл хөөсөн улаан, хар, алаг бухууд өнгө ялгаран бэлчиж байв. Ням-Осор бух руу зааж:

	— Бас тэр наана нь буга юм уу? гэхэд нөхөд нь хөхрөлдөж:

	— Нямаа минь чи буга бух хоёрыг ялгаж сур гээд доогложээ. Ням-Осор түүн рүү харж харж:

	— Нээрэн буга биш, бух юм аа гэж ичингүйрснээ;

	— Амьд бугыг чинь би одоо л үзэж байгаа юм байхгүй юу. Ямар сайхан сүрлэг гоё амьтан байдаг юм бэ? гэж нүдээ дүрлийлгэн буга руу ширтэн суув. Золбоо инээж:

	— Буга бух хоёрын бэлчээр ус нь хүртэл нэг буурал хангай чинь энэ дээ гэж, сүрэг буга өөд заангаа ярьсан нь:

	— Энүүхэн доор уулын горхины хөвөөнд бугын мараа (марц) бий. Тэр марааг манай өвөг эцэг гаргасан юм гэнэ билээ. Олон хүүхэдтэй, хөрөнгө чинээ ядуу, дутмаг амьдралтай нутаг усныхандаа «Уулын хар гөрөөчин» гэж нэршсэн юм байжээ. Тэр үед, ан амьтны хорио гэж байхгүй учир нутгийн анчид хэрэгцээтэй үедээ дуртай ангаа агнадаг байжээ. 

	Манай тэр өвөө жилийн турш олон хүүхдээ ангийн махаар тэжээдэг байж л дээ. Харин тэгэхдээ нүдэнд харагдаж өртсөн бүхнээ хядаж сүйтгэдэг хүн биш, намаршиж сэрүүн орохлоор хэдэн гахай, ганц нэг буга намнаад түүгээрээ өвлийг өнгөрөөдөг, хавар зун болохоор бор гөрөөс агнадаг байжээ. 

	Тэгэхээр энэ марааг «Түгнийн мараа» гэдэг юм. Манай тэр өвгийн гаргасан мараа даа. Түгнэ гэж газрынх нь нэр юм гэнэлээ. Одоо бол «Хар гөрөөчин»-ий мараа гэдэг юм. Тэгээд тэр хар гөрөөчин энэ марааг юунд гаргасан юм бэ гэвэл ийм учиртай юм байжээ. 

	Хангайн хишиг буянаас олон жил хүртэж, охин хүүхдүүд нь ч өсөж торниж л дээ. Тэгээд энэ Намнан гэгч сүрлэг сайхан хангай үеийн үед төрөл бүрийн ан амьтнаар дүүрэн баян байж тэднийг хамаагүй үргээж, айлгаж сочоолгүй нутагшуулж, өсгөж олон болгоосой гэж хэдэн жил уйгагүй хөдөлмөрлөж байж энэ марааг гаргасан юм гэнэлээ. 

	Ялангуяа буга, хандгай, гахай, бор гөрөөсөнд хужир долооц гаргаж өгөх, мараа ургуулах нь ашигтайгаар барахгүй хамгийн дуртай юмны нь нэг юм гэнэлээ. Тэр амьтад хужир марцтай газрынхаа орчинд нутагшин дасаж улмаар үр төлөө ч сайн өгч үржин олширдог гэнэ. Борооны дараа бол хонхорт тогтсон улаан усыг нь бүр ч амтархан уух гэж их гүйдэг юм гэнэ. Ингэж ан амьтныг нутагшуулах, үржүүлж өсгөх ажлыг манай ахмадууд эрт дээр цагаас уламжлан хийсээр ирсэн юм гэдэг. 

	Манай аав эцгийнхээ уламжлалаар энэ марааг нь дахин сэлбэн шинэчилж ургуулсан юм. Мараанд орсон ан амьтад тэр үедээ сонор соргог нь буурч, үл бүтэх этгээдүүдэд муучлуулдаг юм. Хүн ардынхаа сайн сайхан уламжлалыг зөвхөн ганц биеийнхээ эрх ашигт ашиглагчид манайд байсаар л байна. 

	Та нарт өнөө шөнө нэг тийм үйл явдлыг үзүүлэх байх аа гэж яриагаа төгсгөжээ. 

	Хөвч их уулын шөнийн нам гүм цаг. Золбоо нөхдийн хамт шигүү ой модтой гүн жалгын хөвөөг дагаж мөлхөж явлаа. Тэд ямар нэгэн юманд гойд анхаарч, сэтгэл нь догдлон явах ажээ. 

	Хамгийн түрүүнд Золбоо, түүний хойноос нөхөд нь дагаж сэм сэмхэн мөлхөцгөөнө. 

	Нүүр толгойгоо ялаа шумуулаас хамгаалж цагаан даавуугаар өвч боогоод чулуун хороон дотор буу шийрлээд хэвтэж байгаа хавчиг толгойтой, зууван хөх царайтай нэлээд хижээл энэ хүнийг Дамбий гэнэ. 

	Түүний бууны ам марааны идэш хонхор луу чиглэсэн байх бөгөөд хуруу нь гагцхүү гохонд л хүрэхэд мараанд орж ирсэн амьтан дороо унах тавилантай ажээ. 

	Золбоо тэр анчинд хоёр метр хэртэй мөлхөж очлоо. Хэд мөлхөхөд л ирвэс мэт дээрээс нь үсрэн буухад бэлэн болжээ. Нөхөд нь ямар нэгэн дайсан юм уу, тагнуул барих гэж яваа цэрэг эрс мэт мөлхсөөр... Золбоо Дамбийн хөлд тулж очив. 

	Мараанд орж ирсэн хэдэн буга марцын эрэг дээрээс гүн хонхор луу ороод бас л чимээ чагнах мэт сэртэлзэнэ. Дамбий буугаа буга руу тааруулан онилж долоовор хуруу нь гохонд хүрэв. 

	Хүү анчны дээрээс үсрэн буулаа. Нөхөд нь ч бүслэн ирэв. Дамбий:

	— Энэ чинь юу болж байна? гэж бачимдан дуугарахад:

	— Цаазтай ангийн хулгайчийг... 

	— Энэ чинь... дүү хүү, хүүе Золбоо гэж сандрахад нь түүний хоёр гарыг ард нь олсоор чангалан хүлжээ. 

	Цовоо анчны найман зуугийн бууг шүүрэн авч тэнгэр өөд хий буудав. Шөнийн нам гүмийн уул хадыг нүргэлүүлж буун дуу цуурайтлаа. 

	 — Яаж байна аа чи. Амгалан тайвныг алдагдуулж, ан амьтан цочоогоод... дүрвээчихлээ шүү дээ! гэж Золбоо сүрхий уурсаж, Цовоогоо зэмлэжээ. 

	Тийм ээ. Хүүхдүүд цаазтай ангийн хулгайчийг ингэж барьсан юм. 

	Энэ шөнө хэдийгээр цэлмэг сайхан шөнө байсан боловч өвөө охидынхоо хамт, уул дамжиж алга болсон Золбоогийнхны хойноос сэтгэл нь зовохдоо шөнөжин олон хэсэг гал асааж, дохио өгч хоносон бөлгөө. 

	Намрын шар наран дээр хөөрөхөд өвсний толгойд бууралтан гялтганасан цан хяруу уусах мэт аажмаар хайлан алга болж байлаа. Тариан тэнгист хөвөгч комбайнууд тоос манаруулан зугуухан явах агаад зарим нь сүрлээр хахаж, тургин уухилахад нөгөө нь бункерийнхээ будааг машинд юүлэн сүр бараатай сүглийн зогсох ажээ. Ган хөлгийн эзэн болсон гал цогтой гавшгай комбайнчдын нүд, шүд цогтойёо гялалзана. 

	Алтан намрын атрын тариа арвин, ажилсаг хөдөлмөрч тариаланчдын дуу хуур оргилуун. Хүүхдүүд хужир нөөцлөх ажлынхаа ноён нурууг нугалжээ. Хамах бригадынхан түрүүчийн гашуун туршлагаасаа сургамж авч чанартай арвин хужир нөөцлөхийн төлөө өрсөлдөн уралдаж байлаа. 

	Тэдний нүүр царай, хувцас хунарт хужир бургиж, бууралтан шингэх бөгөөд омголтож уруулаа долооход гашуун оргиж, хоолой нь хорсоно. 

	Сэлэнгийн бригадын Цасан охин хужир ер нь малд ямар ашигтай юм бэ? гэж үг өдөхөд Сэлэнгэ:

	— Ашигтай байлгүй яах вэ. Хужрын гурван эрдэм гэж бий. Хужир бол малын таргалахад ташуур, турахад тушаа, даарахад дах болдог гэж гайхамшигтайгаар онож хэлсэн нь бий гэхэд зэргэлдээ нь хужир хамж байсан Сарнай ярианд оролцож:

	— Малд олон талын ач холбогдолтой, Хужраар хангалуун байсан мал хүйтэнд даарч хөрөх нь бага, өлчиржихөөс гадна авсан таргыг нь тогтоож, үс ноосыг нь бөхжүүлж, өнгө зүс нэмдэг, гарсан төл нь бие бялдар чийрэг, хурдан торниж өсөх чадвар сайтай болдог нь хужрын эрдэм юм гэжээ. 

	— Хужрыг тарьж ургуулж болох болов уу? гэж Сэлэнгийн асуухад Сарнай:

	— Болно. Малд хужрыг хамж өгснөөс ургамал хужрыг мал өөрснөө долоож идсэн нь илүү сайн гэж аав ярьдаг юм. Харин хужир тарьж ургуулах ажлыг туршиж болох юм гэхэд:

	— Бүгдээрээ ирэх хавар хужир тарьж ургуулах уу?

	— Заавал хавар тарьдгийн учир юу билээ? гэж Сэлэнгийг гайхан асуухад Сарнай:

	— Хаварт үртэй бүхэн ургаж үндэстэй бүхэн төлжиж соёолдог гэдэг. Тэгэхлээр хавар тарих нь л зөв гэж Сарнай эрс өгүүлжээ. 

	Тэртээгээс тээврийн цуваа ирж яваа харагдав. Охид ачааг нь бэлэн болгож шуудайтай хужраа шомбойлгон ирийтэл босгож байв. Хөвүүд охид дээр ирэнгүүтээ:

	— Хужир нөөцлөх ажлыг богино хугацаанд дуусгаж байгаа гавшгайчдад баяр хүргэе! гэж хашхиралдахад охид хариуд нь:

	— Гавшгай тээвэрчдэд баярлалаа! гэж нэгэн зэрэг хариулцгаажээ. 

	Хөвүүд даагандаа хужраа ачаад хамгийн түрүүнд Цовоогийнхон, дараа нь Золбоогийнхон цувран явлаа. 

	Тэднийг нуурын тэртээ хөндийд шаширлан найгах тарианаас шувтран гарч явтал Золбоогийнхны дааганы хамар тачигнаж, ямар нэг юмнаас үргэж байж ядахад гайхаж ийш тийш харвал олон торойгоо дагуулсан мэгж тариа шаржигнуулан хамраа дуугарган гарч ирэхэд хөвүүдийн унасан хөтөлсөн дааганууд цовхрон цамнаж бужигнав. Золбоо буун харайж ачаатай даагаа тогтоож ядан ноцолдох зуур Хатанбаатарын том хээрийн ачаа холбироход ачаагаа гэдсэндээ авч хужраар тоос татуулан туйлж одов. 

	Хүү хойноос нь хөөсөн боловч туйлахад шуудай нь хага үсэрч хужран зам татуулсаар уулын тэртээх хаялга өөд даага жилийн оджээ. 

	Хатанбаатар хойноос нь нэхэн хөөсөөр явтал уулын хаяаны нарийн ширэнгэ рүү шурган ороод цулбуураараа модонд ороолдон уягдаж зогсоход нь очиж барьж авбал ааш нь догширч, бүх биеэс нь хөлс чив чив дуслан зогсож байжээ. 

	Тохош нь гэдсэндээ орж, шуудайтай хужир асгарсан нь инээдтэй ч юм шиг, уур хүрмээр ч юм шиг. Одоо яая гэх вэ. Гахай модон дотроос гардаг бол одоо тариан дотроос болж дээ. 

	«Овоолох гэж явж нураадаг

	Олох гэж явж алддаг» гэж хүү өөрийгөө цагаатган боджээ. 

	Өвөө, өтгөн сүүлтэй том хүрнээрээ цогиулж, хүүгийн хойноос мөшгөн хөөсөөр иржээ. 

	Ийнхүү хүүхдүүдийн хужир нөөцлөх ажил нэг бодлын наргиантай, бас сургамжтай өнгөрч, тэд ажлаа хугацаанд нь амжилттай амжуулж дуусгасан ажээ. 

	 

	21

	 

	Хүүхдүүд хадлангийнхаа талбайд ирж буудаллав. Тэднийг өглөө босоход моносны өрөл молцоглон час улайж, том хар мойл хүрэнтэж, сувд эрдэнийн чимэг мэт бөнжигнөөд жимсэн төгөл нарны туяанд шүр мэт улайрах нь үзэсгэлэн төгөлдөр. 

	Тэд хэдхэн хоногийн дотор модондоо бүрэн боловсорсон өрөл мойлыг хараад шүлсээ залгин тэсэж ядав. Тэндээс Золбоо урт модон дэгээ авчирч моносны оройд багсайн бөнжигнөх өрөл мойлыг дэгээгээрээ доош нь зөөлөн татаж дарж өгөхөд хүүхдүүд шунахайран савандаа сааж эхлэв. Намрын шар нар, хяруунаар моносондоо хурдан боловсорсон өрөл, мойл гарт шавааралдан наалдаж хүрсэн газраа будна. 

	Ням-Осор хангай нутгийн жимсний дээжээс гэртээ аваачна гэж том бидонд шувтарч байв. 

	— Моносны мөчир бүү хугалаарай! Хүрэх нь өөрснөө түү, хүрэхгүй нь намайг дагаад түүгээрэй гэж Золбоо моносны мөчир дэгээдэн авч жимсээ дааж ядан сугсалзах мөчрүүдийг ойртуулж өгсөөр явлаа. Тэрбээр моносны мөчир хугалсныг үзээд толгой сэгсэрч:

	— Гагцхүү өнөөдрөө бодоод маргаашаа мартчихдаг улс манайд байгаа юм шүү. Хараач та нар! Моносны аль өтгөн жимстэйг нь хугачаад аваад явчхаж. Түүхий үед нь аль гар хүрэхээс нь хугачдаг байна шүү гэхэд нэг нь:

	— Энэ жимсэн төгөлийг хамгаалалтад авах юмсан. Хүн бүр мөчир хугачиж аваад байвал энэ жимсэн төгөл юу үлдэх билээ гэхэд:

	— Зүйтэй энэ төгөлд эргүүл ч гаргаад зогсохгүй гадна талаар нь хашаа бариад орон тооны ойн цагдаа суулгавал зохих юм. Бас жил бүр бут сөөг нэмж тариад байвал барагдахын аргагүй их жимстэй балар өтгөн төгөл болно. Тэгээд намрын намарт жимсийг нь боловсорч гүйцэхээр түүж худалдаж ч болох юм гэхчлэн дор дороо шуугилдаж, ам хуруу нь завгүй хөдөлж байлаа. 

	— Биднийг хужирт явахад арайхан боловсорч гүйцээгүй байсан жимс хэдхэн хоноод ирэхэд ингэж боловсорчих гэж мөн сонин оо гээд Сэлэнгэ нүдээ онийлгон өгүүлэхэд:

	— Тэгэлгүй яах вэ. Байгаль өөрөө өөрийнхөө хуулиар боловсруулж байгаа юм чинь гэж Сарнай өгүүлээд: 

	— Өвөө маань нэг бидон бариад ирлээ. Бидэнтэй жимс түүх нь дээ гэв. Өвгөн ирээд өгүүлсэн нь:

	— За шувуухайнууд минь жимсээ өрөмтэй хольж нухаж идэцгээ! Өвөө нь тэртээ үхэрчнийд очиж өрөм олж ирлээ. Өрөмтэй хольж идвэл хэчнээн сайхан бэ! Баян хангайн хишиг буян арвин шүү гэхэд тэд өвөөгөө тойрон бүчиж намрын хуруу зузаан өрөм аяга шаазандаа хийлгэж аваад өрлөө өрөмд хутган бас элсэн чихрээр амтлан моносны доор идэцгээж суулаа. 

	Баян хангайн хишиг арвин, багачууд хүүхдийн хүслэн их хойно гэдэс л мэдсэн хэрэг болж дээ. Жимсэндээ гэдэс нь цадаж, сэтгэл нь ханасан Хатанбаатар,

	— Хүүе нөхөд өө, одоо бүгдээрээ даагануудаа авчирч жимсээр чимж гоёцгооё! Хэний маань даага гоё болох бол... гэхэд тэд нэгэн зэргээр:

	— Ёстой үнэн! Тэгцгээе гэлцэж даага өөдөө хурдалцгаав. Нөгөөдүүл түдэлгүй даагаа авчирч өрөл, мойлоор гоён чимж будаж гарлаа. 

	Хатанбаатарын цагаан бор даага сайхан шар цоохор зүстэй болоход Ням-Осорын хул, бор цоохор, хээр зүсмийнх нь голдуу улаан цоохор, Золбоогийн хар даага хөх цоохор болжээ. 

	Яасан гоё вэ, хүүхэд насны нэгэн хүслэн энэ буюу!

	Хадланчдын майхнаар хөл хөгжиж, туг лоозон хадаад баяр ёслолын байдлаар чимэглэжээ. 

	Хадланчин хүүхдүүдийн өдөрлөгт сангийн аж ахуйн удирдах хүмүүс, малчид, саальчид цугларсны дотор Цовоогийн аав нударга Палам гуай ирчихсэн байлаа. 

	Сангийн аж ахуйн хувьсгалт залуучуудын эвлэлийн үүрийн даргаас өдөрлөгийг нээж үг хэлэв. 

	— Мал аж ахуйн өвлийн бэлтгэлийг шуурхайлан хангаж, тэжээл бэлтгэх, малын бэлчээр усжуулах, байгаль хамгаалах, эмнэг сургаж эдэлгээнд ашиглах, цаг үеийн чухал компанит ажилд зуныхаа амралтаар зохион байгуулалттай хөдөлмөрлөж амжилт гаргасан пионеруудад баяр хүргээд Золбоо, Цовоо, Сэлэнгэ, Сарнай ахлагчтай хамт олныг үнэмлэх, үнэ бүхий зүйлээр шагнан урамшуулав. 

	Хүүхэд багачуудын хөгжөөнт, бүтээлч санаачилгыг дэмжиж, чөлөөт цагийг нь нийгмийн үйлдвэрлэлд үр бүтээлтэй татан оролцуулж, хөдөлмөрч хамт олон болгон хүмүүжүүлэх үүргээ амжилттай биелүүлсэн ахмад коммунист Өлзий гуайг сайшаан баяр хүргэж, мөн баярын бичиг үнэ бүхий зүйлээр шагнасныг хүндэтгэлтэйгээр гардуулжээ. 

	Нээлтийн дараа төрөл бүрийн тэмцээн эхлэв. Бөхчүүд ам угтуул авч барууны магнайд сумын харцага Золбоо, зүүний магнайд сумын шонхор Цовоо цолоо дуудуулж байлаа. 

	Нударга Палам хүүгээ зодоглочихсон зогсохыг хараад нүүр дүүрэн мишээж сууна. 

	Уралдааны даага барианд орж ирэхэд Боролзойн бор даага магнайлж, Ням-Осорын хул үзүүрлэв. Хүүхдүүд ура хашхиралдан Нямаагаа гараас гар дамжуулан дээр дээр өргөн шидэж байлаа. 

	Тэмцээний дараагийн дугаарт даагаар ус гатлах үзүүлэлт байв. Энэ бол хүүхдүүдийн шинэхэн эзэмшсэн спорт юм. Сэлэнгэ мөрний эрэг дээр Золбоо, Цовоо тэргүүтэн хөвүүд даага унаад жолоогоо сааж богиносгон барьж эгнэн зогсжээ. 

	Адуучин Мэнд улаан дарцаг бариад эрэг дээрээс дохио өгөхөөр зогсож байв. Түүнийг дохио өгмөгц даагатангууд их мөрнөөр нэгэн зэрэг сэлэн орцгоожээ. Хөл алдсан дааганууд ус тургиж, чихээ солбин урагшлан сэлнэ. 

	Усчид чээжээ дааганыхаа хондлой дээр хөнгөн тээж, жолоогоо суллан тэгш залж, хөлөөрөө дэлбээлэн цохиж явлаа. Золбоо Цовоо нарын даага бусдаасаа түрүүлэн ус зүсэж ялгарав. Ням-Осор даагаараа зүтгүүлж нэлээд явснаа дааганыхаа ташаан толгойд ус хүрмэгц сандран гэдрэг буцаж наадамчдад наргиан нэмжээ. 

	Усчдын энэ тэмцээн олны сонирхлыг ихэд татаж, усны захаар эгнэн зогссон үзэгчид:

	— Зөв, зөв. Амыг нь сул тавьж өг! гэж хашхиралдана. Золбоо Цовоо нарын хар хээр дааганууд ус зүссээр түрүүлж гарч ирлээ. 

	Хүүхдүүд ч усанд сайн сурсан байна шүү. Би Сэлэнгийн хөвөөнд өсөөд өтөлж яваа хэр нь энэ усанд чинь хөл дүрэхээсээ ч айдаг юм шүү. Хүүхдүүдийнхээ хийж бүтээснийг нь, бас баяр наадмыг нь үзэж харин сэтгэл минь хөвөлзөж байна гэж Өлзий өвгөнтэй зэрэгцэн суусан нударга Палам ярьж байлаа. Өвгөн:

	— Өнөө отор мотор яасан билээ, Палам аа? гэхэд:

	— Отор ч... гэж түгдэрснээ хүүгээ л харихаар болдог байгаа даа гэж сулхан өгүүлжээ. Өвгөн дотроо «Өдийд зун намрын зургаан сар барагдаад байхад эхлээгүй отор ч дээ. Ямар отор байх билээ дээ. Тэгээд дан сувай үхэртэй байгаа шүү» гэж бодож суужээ. 

	Сэлэнгэ мөрний хөндий, уудам тэнүүн тохойнуудаар тариан тэнгис долгиотон шуранхайлж, комбайн жигдрэн сэлэх бөгөөд тэртээх тавиун хоолойгоор өвсөн нуруу эгнэж, өвөлжөө хашаа бараантан, басхүү мал сүрэг багшрах ажээ. 

	Бухалчин Хатанбаатар сонин барьж дэгдсээр гүйж ирээд:

	— Энэ хараач, нөхөд. Бидний зураг энд гарчхаж. Өвөөгийнх энэ байна. Бас Цовоо Золбоо нарынх... Сарнай Сэлэнгэ хоёр өвс бухалдаад зогсож байна. «Сэлэнгэ мөрний хөдөлмөрч хүүхдүүд» гэж гарчигласан байна шүү гэхийг өвөө сонсоод:

	— Нээрэн л хөдөлмөрч уран шувуухайнууд даа. Бид хойч үедээ санаа зоволтгүй болжээ гэж баяссанаа «Шувуухайнууд маань сургууль соёлдоо одох нь дээ. Даль жигүүр нь ургаж л байна. Даль жигүүрээ гүйцэхээр хэчнээн өндөрт, хэчнээн хол халин дэвж одох бол» гэж бахархан бодсоор бостол адуучин Мэнд амнаас нь хөөс сахарсан шар хээр морьтой давхин иржээ. Хүүхдүүд:

	— Мэнд ах, Мэнд ах маань ирлээ гэж угтан очицгооход адуучин найрсгаар инээж:

	— Шувуухайнуудын маань санаа эргэж, сургууль соёлдоо жиргэн одох гэж байна уу? гэхэд Золбоо инээмсэглэн:

	— Өвөө, Мэнд ах аа! Та нарт их баярлалаа. Бид ирэх жил бас л эндээ ирнэ. Баяртай! гээд шуугилджээ. 

	Тэртээх өлөнт тохойн хөвөөний өргөн дардан замаар машин тоос татуулан айсуй. Өвөө тийшээ саравчилж харснаа:

	— За шувуухайнууд минь унаа чинь тэр тоосруулсаар ирлээ дээ гээд санаа алдах шиг болжээ. 

	Адуучин Мэнд хүүхдүүдийн унаж эдэлж байсан даагануудыг хөөн одоход тэд:

	— Хатан Сэлэнгийг гатлан сэлдэг хар даага минь баяртай, хурмастын тоосыг босгон хурдалдаг бор даага минь баяртай, зүтгэх их бяртай хул даага минь баяртай! гэлцсээр үдэн хоцроход агтын туурай пижгэнэн, ухаа тоос босов. 

	Намрын шар наран дор Сэлэнгэ мөрөн тув тунгалгаар мэлтэлзэн туналзахуйяа түүний долгисны толионд өтгөн шугуйн бут сөөгийн нэгээс нөгөөд дамжиж шулганалдан жиргэх шувуухайнууд шиг хатан Сэлэнгийн хүүхдүүдийн өнгө жавхаа улам бүр урган тодорсоор. 

	«Өргөн Сэлэнгэ минь холын замдаа

	Ойн дундуур шуугин урсана» гэж тэд дуулалдсаар байх ажээ. Тийм ээ. Шувуухайнууд жиргэсээр л байна... 

